
Кириш

Мавзунинг долзарблиги. Табиий география методикасида асосий эътибор таълим жараёнига қаратилган бўлиб, ўқувчининг таълим олаётган вақтида нима қилиш кераклигига, ўқув таълимидаги фаолиятига, табиий билимларни ўрганаётган вақтда ўқувчи қандай ишларни бажариши зарурлигига эътибор берилиб келинмоқда.

Режадаги талаб этилган янги билимларни ўзлаштиришда ўқувчилар ҳам бевосита иштирок этишлари, муайян ишларни бажариши лозим. Шундагина билимлар пухта ўзлаштирилади. Ўқувчилар фаолияти такомиллаштирилган шароитдаги таълимгина билимларнинг онгли ва пухта ўзлаштирилишида яхши натижа беради. Ўқувчилар муайян муаммоларга дуч келгандагина уларнинг тафаккури, билиш қобилиятлари фаоллаша олади. Муаммоли масалаларни ўқувчилар билан биргаликда ҳал қилиш уларнинг ақлий қобилиятини ривожлантиришдаги энг муҳим ва энг самарали йўлдир.

Бугун мамлакатимиз ижтимоий-иқтисодий ҳаётида кечаётган ўзгаришлар ва янгиланишлар, хусусан, 2017-2021 йилларда Ўзбекистон Республикасини ривожлантиришнинг бешта устивор йўналишига асосланган Ҳаракатлар стратегиясида ўсиб келаётган авлодни жисмоний соғлом, руҳий ҳамда интеллектуал фикрлайдиган, қатъий позицияга эга, Ватанга содиқ қилиб тарбиялаш билан бирга болалар ва навқирон авлодлар ўртасида китобга меҳр қўйиш орқали онгу тафаккурини юксалтириш ҳамда математик, информатик, табиий билимларни юксалтириш муҳим мезони сифатида белгиланган.* Ўқувчиларнинг табиий билимларни ўрганиш жараёнидаги мантиқий мулоҳазалари ва мустақил тафаккури дарсни ўқитувчи томонидан ташкил эттирилишига боғлиқ. Ўқитувчи ўқувчилардан мураккаб масалаларни ҳал этишни талаб этса, уларнинг зеҳний қобилиятларини ишга соладиган    усулларни   татбиқ    эта    олса,   ўқувчилар   ўша   мураккаб 
------------------------------

масалаларни билишга интиладилар. Аввало ўқитувчи ўқувчилар ўрганадиган билимларнинг мазмунини таҳлил қилиб, ўқув ишларидаги усулларни аниқлайди. Шундан кейин ўқувчилар фикрини қайси воситалар билан ривожлантириш мумкинлигини билиб олади.

Ҳозирги инновацион таълим, ўқувчилардан билим, кўникма ва малакаларни ўзлаштириш билан бирга, улардан ақлий фаолият усулларни ҳам эгаллаб боришни талаб этади. Билимларни эгаллаш ва уларни турли амалий ишларда татбиқ этиш жараёнида, яъни иккита табиий объектни қиёслашда, улардаги умумийлик ва тафовутларни аниқлашда, харита ва бошқа билим манбалари асосида табиий таснифини тузишда ўқувчилар турли кўникма ва малакаларни татбиқ этадилар.

Табиий география таълимида ўқувчиларни табиатга қизиқтира олиш катта аҳамиятга эга. Ўқувчилар табиий билимларни қизиқиш билан ўргансалар билимлар пухта бўлади. Билишга қизиқиш ўқувчилар тафаккурини фаоллаштиради, хотирани кучайтиради, фикрни ривожлантиради.

Мактабда ўқувчиларнинг ижодий ҳамда билиш қобилиятларини ривожлантириш, мустақил билим олиш йўлларини ўрганиш, эгалланган билим ва кўникмаларни янги шароитда татбиқ эта олиш – муаммоли таълим деб юритила бошланди. 

“Муаммоли” термини табиий география таълими назарияси ва амалиётида таълим методи, таълим  жараёни ва таълимга ёндашиши тарзида қўлланила бошланди. “Муаммоли” таълим – бу, аввало, табиий география фанида вужудга келган гипотезалар, уларни синаш усуллари, йирик олимлар ва ҳоказо билан, яъни янги илмий билимларни эгаллаш “технологияси” билан ўқувчиларни таништиришдан иборатдир. Юқоридаги тадбирлар таълимнинг барча метод ва воситалари билан амалга оширилиши мумкин.

Умуман, муаммоли таълим – табиий географияда ўқувчилар онгини ривожлантиришига, самарали фикрлашга, ижодий мустақилликка имкон беради.  Муаммоли таълимда ўқувчилар олдига муайян муаммолар (ҳал қилиниши талаб этиладиган муайян масала, муаммолар) қўйилади, бу муаммоларни ўқувчилар мустақил ҳал этадилар.

Табиий географияда ўқувчиларга берилган муаммоли топшириқларни улар ўзларидаги билим ва кўникмаларни татбиқ этиш билангина ҳал эта олмасликлари мумкин. Топшириқни бажариш учун, ҳал этишнинг ўзига хос усулларни топиш ёки билим ва кўникмалардан янги шароитда ижодий фойдаланиш талаб этилади. Бундай ҳолда, одатда, муаммоли вазият вужудга келтирилади.

Ўқувчиларни ўқув фанига қизиқтириш мақсадида, табиий география курсларида ўлкамиз табиати, Ернинг ҳаракатлари, қуруқлик шакллари, тектоник ҳаракатлар, табиат зоналари, ер усти сувлари, фойдали қазилмалар ҳамда атмосферанинг қатламлари билан уларни таништириб бориш лозим. Бу мавзулар бўйича ўқувчиларнинг қизиқишини ва мустақил ишлашини амалга ошириш учун муаммоли таълим технологиясидан фойдаланиш яхши самара бериши хорижий давлатлар педагогикасида ўз исботини топган. Ана шу нуқтаи-назардан олиб қараганда, тадқиқот мавзуси ўзининг долзарб муаммоларни ҳал этишга қаратилганлигидан далолат беради. 

Мавзунинг ўрганилганлик даражаси. Ҳозирги дидактикада ўқитиш методларини билимлар манбаи бўйича (С.О.Лордкипанидзе, Е.А.Голант), дидактик мақсадлар бўйича (Б.П.Есипов), билиш фаолиятининг савияси бўйича (И.Я.Лернер, М.Н.Скаткин, М.И.Махмутов) фарқлаш энг кўп тарқалган. Ана шу таснифларнинг ҳар бирида афзалликлар ва камчиликлар мавжуд бўлиб, улар адабиётларда етарлича таҳлил қилинган. 


Янги педагогик технологиялар ва улардан дарс жараёнида фойдаланиш бўйича жаҳон, МДҲ ва республикамиз олимлари томонидан кўплаб тадқиқот ишлари олиб борилмоқда. 


Янги педтехнология тушунчасининг вужудга келиши 60-йилларда Америка ва Ғарбий Европада таълимни ислоҳ қилиниши билан боғлиқ. Янгича ўқитиш ғояси ва тамойиллари С.Л.Рубинштейн, М.И.Махмутов, В.Окон, И.Я.Лернер, Т.Сакомото (Япония), В.П.Беспалко каби олимлар томонидан ишлаб чиқилган. Жаҳон педагогикасида Б.Блум, Ж.Королл, П.Галперин, В.И.Давидов, Н.А.Менчинская технологиялари машҳурдир.

Мамлакатимизда “Таълим тўғрисида”ги Қонун ва “Кадрлар тайёрлаш Миллий дастури” қабул қилингандан бошлаб, таълим тизимида, педагогик нашрларда педагогик технологиялар муаммолари долзарб тадқиқотчилик объектлари сифатида кўтарила бошланди. У.Нишоналиев, Н.С.Саидахмедов, Н.Н.Азизходжаева, М.Зиямуҳаммедов, У.Толипов, Б.Л.Фарберман, Р.Ишмуҳамедов каби педагог-олимлар республикада педагогик технологиялар муаммолари бўйича илмий тадқиқотлар олиб бормоқдалар. 

Мамлакатимиз география таълимида янги педагогик технологиялардан фойдаланиш О.Мўминов, Р.Қурбонниёзов каби олимлар томонидан ўрганилган. Лекин кўпгина методик қўлланмаларда асосий эътибор анъанавий таълим методларини таърифлашга қаратилган. 

БМИнинг тадқиқот объекти ва предмети. БМИнинг тадқиқот объекти сифатида табиий география дарсларида ўқувчиларни муаммоли таълим технологиялар асосида ўқитиш жараёни танланди. Ишнинг предмети эса муаммоли таълим ва уларнинг турлари, табиий география дарсларида муаммоли таълимдан фойдаланиш усуллари, уларни ўқитишнинг самарадорлигини оширишдаги аҳамиятини кўрсатиб бериш ва мактаб география курсларининг айрим мавзулари бўйича дарс ишланмалари тайёрлаш ҳисобланади. БМИда педагогик амалиёт даврида ўтказилган кузатиш, педагогик эксперимент, таққослаш каби методик тадқиқот усулларидан фойдаланилди.

БМИнинг мақсади ва вазифалари. Ушбу битирув-малакавий ишнинг мақсади умумтаълим мактабларида ўқув жараёнини самарали ташкил этишда замонавий технологиялар ва инновацион методлар, хусусан, муаммоли таълим технологияларини қўллашни асослаш ва амалий тавсиялар ишлаб чиқишдан иборат. Қўйилган мақсаддан келиб чиққан ҳолда, қуйидаги вазифалар белгиланди:

· мавзуга оид педагогик ва методик адабиётларни, мактаб табиий география курслари бўйича дарсликлар ва ўқув қўлланмаларни ўрганиш, таҳлил қилиш;

· мактаб табиий география дарсларида ўқувчиларнинг билиш фаолиятини  ривожлантириш воситаси сифатида муаммоли таълим технологияларининг тутган ўрни ва ролини   аниқлаш;  

· табиий география таълимида ўқувчиларнинг географик билим, кўникма ва малакаларини ривожланишига ёрдам берувчи муаммоли вазиятни танлаш;

· мактаб табиий география курсларининг айрим мавзулари бўйича дарс ишланмалари тайёрлаш


БМИнинг таркибий тузилиши. Мазкур битирув иши кириш, икки боб, хулоса ва фойдаланилган адабиётлар рўйхатидан ташкил топган. БМИнинг матн қисми ___бетдан иборат бўлиб, мавзуга оид жадвал ва чизмалар келтирилган. Табиий география курслари бўйича айрим мавзуларга технологик ишланмалар илова қилинган. Фойдаланилган адабиётлар рўйхатида ___ та манба ва ___та интернет сайти кўрсатилган.

I-БОБ. Ўқувчилар ижодий фаолиятини ташкил қилишда муаммоли таълимнинг зарурати
1.1. Мантиқий тафаккурни ривожлантиришда муаммоли таълим методларидан фойдаланиш
Ёшлар бизнинг келажагимиз, уларга қанча таълим берсак, юртимиз шунча ривожланади. Келажакда Ўзбекистон юксак даражада тараққий этган иқтисоди билангина эмас, балки билимдон, маънавий жиҳатдан етук фарзандлари билан ҳам жаҳонни қойил қолдириши лозим.

Ҳозирги  миллий педагогикамизнинг дарахти икки ҳаётбахш ирмоқдан сув ичади. Бири – минг йилликлар давомида шаклланиб, гавҳар зарраларидан ҳосил бўлган миллий тарбия тажрибаси бўлса, иққинчи - жаҳоннинг илғор, синалган педагогик инновация ютуқларидир. Ўқувчиларида табиий география фани бўйича илмий дунёқараш элементларини шакллантиришда “янги педагогик технология”, “педагогик диагностика”, “кибернетик педагогика” каби тушунчаларнинг туб моҳиятини ўзлаштирмасдан, улардан ўқув - тарбия жараёнида фойдаланмасдан туриб яхши натижаларга эриша олмаймиз. Биз жаҳон педагогик интеграциясида ўзимизнинг муносиб мавқемизни эгаллаб олишимизни назорат қилиб туришимиз ҳозирги даврнинг асосий муаммоларидан бири ҳисобланади.
Бундай муаммоларни ҳал қилиш учун таълимда ўқитишнинг янги - янги усуллари қўлланила бошланди. Улардан бири ўқувчи фаол фикрлашга ўргатувчи масала қўйиб ўқитиш деб аталди. Лекин "масала" сўзи юнон тилидан "муаммо" деб таржима қилинган. Ҳолбуки, "муаммо" сўзининг маъноси "масала" сўзи маъносидан анча теранроқ бўлиб, муаммоли ўқитиш мазмунини беради. Муаммоли ўқитиш технологик йўл билан ривожланади. Натижада муаммоли ўқитишнинг тўрт босқичдан иборат мантиқий тузилмаси пайдо бўлади. 1) муаммонинг қўйилиши; 2) уни ечиш йўлини аниқлаш; 3) муаммони ечишнинг энг маъқул йўлини танлаш; 4) муаммони ечиш. Ўқувчи жавобини билмаган саволнинг ҳаммаси ҳам муаммоли вазиятни вужудга келтирмайди. Масалан, Тошкентда қанча одам яшайди? каби масалани ечиш муаммоли вазият бўла олмайди. С.Л.Рубинштейн ўқитиш жараёнида қарама-қаршилик пайдо бўлган вазиятни муаммоли вазият деб атади. Ўқувчи ўқиш (билиш) жараёнида қарама-қаршиликка дуч келса, унинг билишга бўлган қизиқиши янада ортади, яъни мотивация пайдо бўлади. Масалан, жисмнинг сузишини ўрганишда нима учун сувга ташланган темир мих ботиб кетади, металл кема эса сувда сузиб юради? деган савол муаммоли ҳисобланади (чунки бу саволда қарама - қаршилик бор). Бу савол ўқувчини қиёслашга ва талқин этишга, таҳлил қилишга ундайди ва ҳатто мажбурлайди, яъни жисмнинг суюқликда сузиш қонуниятини тушунишга олиб келади. Методологик жиҳатдан қараганда тушунча орасидаги қарама-қаршилик эмас; балки қарама - қаршиликнинг асл манбайи бирламчи ҳисобланади. Ўқувчининг ижоди қобилиятини шакллантириш учун уни доимо савол беришга ундаш лозим. Йўқ жойдан саволнинг қандай пайдо бўлишини кўрсатиш, қарама - қаршилик дарс охирида ойдинлаштирилиб берилиши зарур. Атоқли поляк олими В.Окон шундай ёзади: “Ўқувчи тадқиқотчи ўтган йўлни танлашни қанчалик истаса, натижа шунчалик яхши бўлади". (12)
Муаммоли ўқитиш орқали ўқувчини ўз фикрини айтишга уни ҳимоя қилиш ва баҳслашишга ўргатиш мумкин. Ўқитиш жараёнида қарама-қаршилик бўлмаса баҳс ҳам, мунозара ҳам бўлмайди. Мунозарасиз эса муаммо ўз ечимини топмайди. Дарс жараёнида бир - бирига ҳурмат, ишонч руҳи ҳукмрон бўлиши керак. Ўқувчи ўқитувчининг ўргатишга интилаётганини билиши, уни ўзига тенг кўраётганини яққол ҳис қилиши зарур. Бу эса, шубҳасиз, ўқитишда шахс омилини ҳисобга олиш, бирга ишлаш педагогикасини қўллаш ва таълимни инсонийлаштириш билан узвий боғлиқ. Агар "педагогик технология" "педагогик тизим" тушунчасига яқин ва унинг лойиҳаси ҳисобланса, хусусий предметли педагогик технология хусусий методика тушунчасига яқиндир ва фан мавзусини муайян технология доирасида ўрганади, яъни у ўқитиш технологияси ҳисобланади. Бугунги кунда ҳар бир фан ўқитувчиси ижодкорга айланиши, фан мавзу бўйича лойиҳа иши тайёрлаши ва амалиётга жорий этиши лозим. Зеро, таълим жараёнини ахборотлаштириш ва компьютерли педагогик технология ишланмасини яратиш педагогикадаги самарали ишлардан биридир.

 
Педагогик тажрибадан маълумки, муаммоли ўқитишда муаммо тақдим этилиб, таълим олувчи унинг ечимини топишга жалб қилинади. Баъзида ечимни ўқитувчининг ўзи топиб беради. Муаммоли ўқитиш таълим олувчини мулоҳаза юритишга, масалани таҳлил қилишга, масъулиятни ҳис этишга, мустақил фаолият кўрсатишга, шахсий нуқтайи назарини шакллантиришга, гуруҳ ва жамоа бўлиб ишлаш фаолиятини режалаштириш ва ривожлантиришга ўргатади. Хулоса қилиб айтганда, таълим жараёнида муаммоли вазиятдан фойдаланиш таълим берувчи учун ҳам, таълим олувчи учун ҳам аҳамиятлидир.

Фикрлашга ўргатиш - бу билим ўртасидаги тафовутни ечиш, ўқувчи эга бўлган ва эга бўлмаган, аммо юзага келган муаммо - топшириқни ечишда унга асқотадиган билим. Бу борадаги тавсиялар М.Маҳмутовнинг ўқитиш муаммоларига бағишланган китобидан ўрин олган. Худди шу мавзуда И.Ленгернинг рисоласи ҳам мавжуд. Уларнинг ҳар иккиси ҳам педагогика фанлари доктори бўлиб, вазиятни педагогик нуқтайи назардан таърифлашади. Ленгернинг таърифига кўра, бу шундай ўқитишки, бунда ўқувчи ўқув материали асосида тузилган тизимли муаммо ва муаммоли топшириқни ечишга жалб этилади. Муаммоли ўқитишда билим ўқувчига тайёр ҳолда берилмайди, - деб ёзади М.И.Маҳмутов, - балки муаммоли вазият жараёнида унинг ўзи томонидан ўрганиш фаолиятида эгалланади.(13)
"Муаммо" (грекча - проблема - топшириқ) - назарий ёки амалий савол, қайсики унга тайёр жавоб йўқ, шунинг учун ҳам ўрганиш, текшириш жавобни топиш учун керак бўлади. Одатда, киши олдида муаммо бирор бир эски метод билан ечиб бўлмайдиган топшириқ пайдо бўлганда келиб чиқади. Ўқитиш мақсадида ўқитувчи методик муаммоси методист томонидан ўқувчи олдига атайин қўйилган бўлиши мумкин. Ўқитиш жараёнидаги муаммо ҳаётий муаммонинг модели. 

Муаммоли вазият - бу субъектнинг муаммо билан тўқнашгандаги руҳий ҳолати, у томонидан қийинчилик сифатида аниқ ёки нотўлиқ идрок қилинаётган ва уни ечиш учун янги билим талаб этилиши билан боғлиқ бўлган интеллектуал муаммо ҳисобланади. Муаммоли вазиятда пайдо бўлган янги билим субъектнинг эгаллашга қаратилган эҳтиёжи шахснинг ўрганишга бўлган фаоллигидир. 

А.Н.Леонтев томонидан қуйидаги мисол келтирилади: авиамодел тўгарагига қатнашувчи ўқувчи катта қизиқиш билан учадиган авиамоделни ясар эди. Инструктор ундан учиш назариясини ўрганиб келишини талаб этади. Аммо, энг кейин ва майда ишни ҳам бажарган ўқувчи учиш назарияси билан деярли қизиқмаган эди. Назарияни билиш зарурлиги ҳақидаги ташвиқот фойда бермади ва ўқувчи учиш назариясига доир китобни ўқиб туриб ҳам фақат амалиётга тааллуқли бўлган жойни тушунар ва эслаб қолар эди. Нимага бола назарияни ўргана олмади? Чунки уни билмаслик болани ҳеч қандай муаммоли вазиятга қўймасди ва амалиётда халал бермас еди. Топшириқни бажаришда қуйидаги усул таклиф қилинди, яъни авиамоделни ясовчи уни ясабгина қолмаслиги, балки уни учириши ҳам лозим деб ўргатилади ва натижада модел 2 метр ҳам учмай тўхтаб қолганида, "нега бундай бўлди?" деган муаммоли вазият юзага келди. Шунда инструктор назарияни тушунтириб берди ва энди бола муаммоли вазият ёрдамида назарияни ҳам ўрганиш лозимлиги, унинг аҳамияти қанчалик катта эканлигини тушуниб етди. 

Муаммоли саволлар 1.2.3... Бугунги кунда ҳар бир педагог муаммоли таълимни ташкил этиш малакаси ва кўникмасига эга бўлиши, амалиётда муаммоли таълим технологияларидан фойдалана олиши зарур. Муаммоли таълимни амалга оширишда "РМИ", "АВВ", "Балиқ суяги", "Нима учун?", "Қандай?", "6х6х6" каби усуллардан фойдаланиш мумкин.
Муаммоли талим жамёнида "Кейс"лардан фойдаланиш катта самарадорликка эришишга ёрдам беради. "Кейс" тушунчаси - ахборот мажмуаси, "Стади" тушунчаси - таълим деган маънони билдиради. Кейс стади - бу амалий вазиятни ёритиш асосида муаммони тушунишга, баҳолашга ва муаммонинг ечимини топишга ёрдам берувчи ахборот мажмуасидир. Бу метод юқори синфлар учун мўлжалланган. 
Муаммоли таълимнинг асоси муаммоли савол саналади. Муаммоли савол тафаккур қилиш йўли билан изланган номаълумни топишни таъминлайдиган сўроқ бўлиб, алоҳида ҳолда муаммоли вазият ва вазифаларнинг таркибида бўлиши мумкин. Муаммоли саволга фикр юритиш орқали жавоб топилади. Нима учун? нима сабабдан? буни қандай изоҳлаб берасиз? бундан қандай хулоса чиқариш мумкин? каби сўроқлар муаммоли савол пайдо бўлишини таъминлайди.


Муаммоли савол ва вазифалар биргаликда муаммоли топшириқнинг таркибида келиши мумкин. Муаммоли топшириқ ўқитувчи, таълим берувчи, китоб муаллифи томонидан муаммоли савол ва вазифа шаклида билим олувчини муаммоли вазиятга туширадиган ўқув топшириғидир.

Тўғри ташкил этилган дарс ўз самарасини беради. Аммо ҳар бир босқичда қўллайдиган усулларни ўрганмай туриб, дарс самарадорлигини ошириб бўлмайди. Шундай интерфаол усуллардан бири - "ИНСЕРТ" жадвалидир.

"Инсерт" ўқиш давомида ўз шахсий тушунишларини фаол кўриб чиқишга ёрдам берувчи кучли усул ҳисобланади. Матнни охиригача ўқиб, ундан ҳеч нарсани эслай олмаслик ҳолати кўпчилик ўқувчиларда учрайди. Матнни ўқиётганда ўқувчи фаоллигини тўплаб туриш учун "инсерт" ёрдам беради. "Инсерт" фикрлар босқичини амалга ошириш, идрок этишда муҳим аҳамиятга эга.

Масалан, ўқувчиларга фикрлаш босқичида ўқилган матнни самарали тушунишда ўқувчиларга қуйидаги жадвал яқиндан кўмаклашади.                                                                                        

В - ўқувчи билган маълумот. 
+ - ўқувчи учун янгилик бўлган маълумот.

 ? - ўқувчи тушунишга қийналган маълумот. 

Ўқувчилар бу шартли белгиларни ўрганганларидан сўнг жадвални тўлдиришади. Ушбу жадвалдан ўқувчининг қанча билимга эгалиги, янги билим эгаллагани ва қайси маълумотлар ҳақида қўшимча янгилик олиши лозимлиги яққол кўринади.

Кроссворд - топишмоқли ўйин. Унда бир – бири билан кесишган чизиқлардан ташкил топган катакларга шартли белгилар қўйилади ва изоҳи берилади. Кроссвордлар кишининг хотирасини мустаҳкамлаш билим даражасини оширишга ёрдам беради  ва зеҳнини ўткирлайди. Бу ўйиннинг тарихи унча узоқ эмас. Уни биринчи бор Ливерпулдан  Америкага кўчиб борган журналист Артур Уини  ижод этган. У 1913 йил 21 декабр куни “Тхе Неw Ёрк  тимес” газетасида  дастлабки   кроссвордни чоп эттирган. Шундан буён дунёнинг ҳамма жойида бу машғулот ўзгача қизиқиш билан бажарилади. 

Кейинги дидактик ўйинлардан бири ребус ҳам қизиқарли ўйинлардан бири ҳисобланади. Мактаб ўқувчиларининг қизиқиб бажарадиган машғулотларидан бири ребуслар ҳисобланади. Ўқувчи ребусларни бажариши, ўқиши учун фикрлаши, изланиши ва ижодий фаолият кўрсатиши зарур. Ребусларда айтилаётган фикр тўғридан-тўғри ҳарфлар орқали баён қилинмай, нарсалар ва турли хил белгилар воситасида берилади. Ўқувчи уларни  кузатиб, белгиларни сўзга айлантиради. Ребусда қандайдир жумбоқ ифодаланади. 
[image: image1.jpg]



1-расм

Уни бажариш учун дастлаб расмлар диққат билан кузатилади. Ҳар бир предмет расми аниқ белгилаб олинади. Шундан кейин ребусда ифодаланган сўзлар аниқланади. Биринчи расмда тиш сўзи ифодаланган. Шу  ўрнига л ҳарфини қўямиз, тил сўзи пайдо бўлади. Кейинги белги қилич сўзини ўз ўрнида қолдирамиз. Навбатдаги сўз чана, ч ва а ҳарфларини олиб ташлаймиз  ва ч ўрнига д  қўйиб ўқисак, -дан қўшимчаси  ҳосил бўлади. Ўт сўзини тўлиқ оламизда бир сўзидаги б ўрнига к товушини қўйиб ўқиймиз, ўткир сўзи ҳосил бўлади. Демак, ребуснинг жавоби тил қиличдан ўткир.

1.2.  Табиий географияни ўқитишда муаммоли таълимдан фойдаланиш методикаси

Методик услублар хилма–хиллиги уларни бир тизимга келтиришни талаб қилади. Улар мантиқий, ташкилий ва техникавий ўзига хосда бўлиши мумкин. Шунга эътибор бериши керакки, барча методларда бир хил мантиқий услублардан: белгиларни аниқлаш, ўхшашлик ва фарқига қараб объектларни солиштириш, хулосалар чиқариш, умумлаштиришдан фойдаланилади. Бу ҳол барча методларнинг ўқувчилар тафаккури ва уларнинг ишдаги мустақиллигини ривожлантиришда муҳим имкониятларни очиб беради.

Табиий географияни ўқитишда ўқувчиларнинг бир қатор фаолиятлари ривожлантирилади:


1. Бошланғич табиий география дарсларида мактаб ўқувчиларида табиат ва унинг қобиқлари ҳақида аниқ тасаввурлар ҳосил қилинади ва шу асосда тизимлашган билимлар бериб борилади. Бунга, ўқувчиларнинг география фанининг дастлабки тушунчаларни билишлари, Қуёш ва компасга қараб томонларни аниқлай олишлари, об–ҳаво белгиларига аҳамият беришлари, табиатнинг оддий ҳодисаларини тушуна олишлари, йил фаслларининг фарқлай билишлари мисол бўла олади.


2. Табиий география фанини ўқитиш тўғри йўлга қўйилганда болаларга табиатга муҳаббат сингдирилади, табиат компонентларига қизиқиш вужудга келтирилади, кузатувчанлик, мантиқий тафаккур ва маъноли нутқ ривожлантирилади.


3. Табиат ҳодисаларини кузатиш ўқувчиларга таққослаш, умумлаштириш, ўз таассуротларини оғзаки ва ёзма баён қилиш учун хилма–хил аниқ маълумот беради.


4. Ўқувчиларнинг жонли табиат билан мулоқотда бўлиши (тўқналиши) уларнинг жисмоний меҳнат ва эстетик тарбияси учун кенг имкониятлар очиб беради. Шунинг учун ҳам ўқувчилар табиат билан қанчалик эртароқ танишсалар, табиатнинг улар тарбияси ва ақлий ривожланишига таъсири шунчалар ижобий бўлади.



Албатта, бу мақсадларга эришиш учун ўқитиш методларини янада такомиллаштириш керак. Ўқитувчиларининг эътибори ўқувчилар билан ишлаш тадқиқий методига қаратилмоғи зарур, чунки бу метод кенг билимлар берибгина қолмай, болаларни мустақил билим олишга ҳам ўргата олади.



Муаммоли ўқитиш ўз ичига олган дарсларда ўқувчиларга янги маълумотларни ўзида сақлаган масалаларни ҳал қилиш таклиф қилинади. Бундан ўқувчиларнинг билимларни ўзлаштириш ва уларни амалда мустақил қўллаш усулларини эгаллашлари кўзда тутилади. Бундай масалалардан билимларни текширишда ўзлаштиришнинг чуқурлиги ва онгли эканлигини аниқлаш учун фойдаланилади.

Муаммоли ўқитиш кейинги йилларда психолог олимлар, дидактик методистлар, ижодкор ўқитувчиларнинг эътиборини тобора кўпроқ жалб қилмоқда. Олимлар муаммоли дарсни қуйидаги босқичларга бўлишини таклиф қиладилар:

-муаммоли вазият яратиш ва унинг таҳлили;

-муаммони ифодалаш (қўйиш);

-муаммо ечимини излаш (аввалги билимларни муҳимлаштириш, фаразларни илгари суриш, энг тўғри фаразни танлаш ва исботлаш);

-муаммони ҳал қилиш;

-ечимнинг тўғрилигини текшириш.

Дарсда муаммоли вазият яратиш мураккаб дидактик масаладир. Ҳар бир дарс муаммоли бўлиши мумкин ва лозим. Муаммоли ўқитишнинг самарадорлиги фақат материал чинакам идрок муаммога эга бўлгандагина билинади. Муаммоли дарснинг ўзига хослиги дарсни ўтиш учун ўқитувчи ундаги муаммоли вазиятларни олдиндан ажратиши, қўйилган муаммони ечишда ўқувчилар фаолиятининг боришини белгиловчи методик воситаларни аниқлаш, дарснинг барча тафсилотларни пухта ўйлаб чиқиши керак.

Дарс шундай тарзда тузилиши керакки, унда қўйилган муаммога болаларда қизиқиш уйғонсин, унинг билим олиш тизимидаги аҳамияти кўрсатилсин, янги билимлар олишга эҳтиёж туғилсин. Муаммоли дарснинг биринчи босқичида ўқувчилар қайси таянч билимларга асосланиб олдиларига қўйилган масалаларни ҳал қилишлари мумкинлигини аниқлаш зарур. Бу босқичда ўқитувчининг иши ўқувчиларга ёрдам бериши, уларнинг фаоллигини ўқув матни билан ишлаш ва ақлий фаолият услубларини тўғри танлашга қаратишдан иборат бўлиши лозим. Ўқитувчи томонидан йўналтирилган муаммоли вазиятни ўқувчилар таҳлил қиладилар, идрок қилиш вазифасини аниқлайдилар, уни ҳал қилишга ўзларининг билим ҳамда тажрибаларини сафарбар қиладилар.

Муаммоли дарснинг келгуси босқичлари ўқувчиларнинг ўқитувчи раҳбарлигидаги мустақил фаолиятидир. Изланиш ишлари жараёнида умумий муаммо жисм (нарса) ёки ҳодисаларнинг бирор муҳим белгиларини кузатиш ёки ўрганилаётган объектнинг муҳим ва муҳим бўлмаган белгиларини аниқлаш билан боғлиқ бўлган қатор вазифаларга ажратилиши мумкин. Изланиш жараёнида таққослаш, таҳлил синтез қилиш, умумлаштириш каби фикрлаш фаолияти кенг қўлланилади.

Билимларни муаммоли баён қилиш фақат юқори синфларда қўлланилиши мумкин, кичик ёшдаги мактаб ўқувчиларига оғирлик қилади, деган фикрлар ҳам бор. Илғор ўқитувчилар тажрибаси бундай эмаслигини кўрсатади. Шубҳасиз, бошланғич синфларда муаммоли ўқитишнинг фақат элементлари бўлиши керак, бутун дарс изланишга ва қўйилган муаммони ҳал этишга бағишланмасин, бу болаларни чарчатиб қўяди, идрок қилиш фаоллигини пасайтиради. Муаммоли ўқитиш элементлари эса, аксинча, дарсларда ва амалий машғулотларда улар фаолиятини фаоллаштиради.

Муаммо қўйилиши ва уни мустақил ҳал қилиниши болаларнинг билишга қизиқишини, яъни уларнинг билимларни эгаллашга ва масалалар ечишни ўрганишга бўлган интилишларини ривожлантириш учун рағбатлантириш бўлиб хизмат қилади. Муаммони ҳал қилишда асосий вақтни амалий иш эгаллайди.Қуйида дастурлаштирилган муаммоли ўқитишнинг қўлланилиши мумкин бўлган вариантларини кўриб чиқамиз.

1. Тезис типидаги карточка –топшириқлар. 

Муайян рақамланган карточкада табиат объектларнинг (ўсимлик, ҳайвон ва ҳоказоларнинг) номлари келтирилади. Ўқувчилар жавобларида керакли ўсимлик ёки белгининг номини ёзмайдилар, фақат тегишли рақамни баён қиладилар.


Топшириқ. а) мевали дарахтларни; б) манзарали дарахтларни; д) буталарни; е) ўт ўсимликларини санаб беринг.


Тезислар:


1. Сув қалампири.



9. Қора гилос.


2. Наъматак.




10. Настарин.



3. Қоқиўт.





11. Лигуструм.


4. Чинор.





12. Бақатерак.


5. Зубтурум.




13. Олма.


6. Ясмин.





14. Тут.


7. Жийда.





15. Шафтоли.


8. Акатция


Жавоблар: а) 7, 9, 13, 15; б) 4, 8, 12, 14; д) 2, 6, 10, 11; е) 1, 3, 5.


Топшириқ. Ҳар хил маданий ўсимликларга хос белгиларни келтиринг.


Тезислар.


1. Илдизлар кўпгина илдизчалардан иборат.


2. Гуллари йирик, ранги сариқ, бир кунда гуллайди.


3. Пояси похолчўп.


4. Пояси ва барглари ўткир ҳидли.


5. Уруғларидан мой олинади.


6. Меваси –дон.


7. Меваси –кўска.


8. Пояси ер бағирлаб ўсади, барглари йирик, кесик.


9. Барглари енсиз ва узун.


10. Мевалари таркибида витаминлар кўп.


11. Пояси тик ўсувчи, барглари йирик, парракли.


12. Гуллари бир вақтда очилади ва мевалари бир вақтда етилади.


13. Мевалари йирик, уруғлари кўп.


14. Газмол ишлаб чиқарилади.


15. Силос таёёрланади.



Жавоблар: Ғўза: 2, 5, 7, 11, 12, 14.



                     Полиз экинлари: 8, 10, 13.




         Дон экинлари: 1, 3, 5, 6, 9, 15.




         Помидор: 4, 10, 12.

Билимларни матн билан ҳисобга олишдан индивидуал сўрашда ҳам, бутун синф билимини ҳисобга олишда ҳам фойдаланиш мумкин


II. Рақамли дастурлаштирилган топшириқлар. 
Рақамли топшириқларда иш индивидуал карточкалар ёки тайёрланган деворий жадвал бўйича олиб борилади. Карточкада топшириқ кўрсатилади ва жавобларга калит берилади. Ўқувчи керакли калитни топиши лозим. Бундай ишни бажариш натижасида ўқитувчи 4-5 дақиқа ичида эндигина ўрганилган маълумотни мустаҳкамлаш мақсадида ҳам, уй вазифасини текширишда ҳам ўқувчилар билимини синаш имкониятига эга бўлади.


Топшириқ:  
1. Дарёнинг бошланиш жойи.


2. Дарё оқимли чуқурлиги.


3. Дарёнинг бошқа дарёга, кўлга, денгизга қуйиладиган жойи.


4. Панж ва Вахш дарёларнинг қуйилишидан ҳосил бўлган дарё.


5. Қорадарё ва Норин дарёларининг қўшилишидан ҳосил бўлган дарё.


6. Қуйиладиган жойига эга бўлмаган дарё.


Манбалар: 1. Амударё; 2. Сирдарё; 3. Ўзани; 4. Бошланиши; 5. Зарафшон; 6. Қуйиладиган жойи.


Жавоблар; 1 (4), 2 (3), 3 (6), 4 (1), 5 (2), 6 (5).

Дастурлаштирилган топшириқларнинг бошқа туридан ҳам фойдаланиш мумкин. Ўқитувчи ёзув тахтаси ёки жадвалда, масалан, табиий зоналар номларини рақамлар билан кўрсатади




1. Қулон                                                                     6. Чалов 

2. Зиғир         





        7. Дафна 

3. Қизғалдоқ                                                              8. Силовсин.

4. Мармарак                                                              9. Хурмо

5. Чой
                                                               10. Кедр

11. Магнолия                                                            16. Саксовул

12. Шимол буғуси                                                    17. Қизилча 

13. Илонхўр лочин                                                   18. Қўшойоқ

14. Буғу лишайниги                                                 19. Бурама шохли буғу  

15. Кунгабоқар                                                         20. Оқ қуйруқ.

Жавоблар:  А. Тундра: 3, 12, 15


                      Б.  Ўрмон: 2, 8, 10, 19

                      Д: Даштлар: 4, 6, 14, 17

                      Е. Чўллар: 1, 13

                      Ф. Қрим ва Кавказнинг Қора денгиз соҳиллари.

Бундай тоифадаги дастурлаштирилган топшириқлардан умумлаштирувчи дарсларда фойдаланилади. Хатоларга йўл қўйилганда ўқитувчи ўқувчилар билан индивидуал ишлайди. 


Ўқувчилар билимини текширишда умумлаштирувчи жадваллар алоҳида аҳамиятга эга, чунки уларда ўйин элементлари бор. Мисол сифатида “Тўртинчиси ортиқча” жадвалини келтириш мумкин. Бу жадвалнинг ҳар бир қаторида тўртта умумий бўлган ҳайвонлардан учтаси улар учун умумий бўлган белги бўйича алоҳида гуруҳга бирлаштирилиши мумкин.

                                                                                                          1-жадвал

Тўртинчиси ортиқча ўйини

	Олтин 
	Кумуш 
	Темир 
	Алюмин 

	Бўз тупроқ
	Қора тупроқ
	Тўқ тусли бўз тупроқ
	Оч тусли бўз тупроқ

	Жомолунгма 
	Фарғона водийси
	Ғарбий тяншан
	Қизилқум

	Сирдарё 
	Волга 
	Амударё 
	Чирчиқ дарёси

	Чўл
	Чала чўл
	Доимий музлоқ ерлар
	Субтропик 

	Тўпаланг дарё
	Или дарёси
	Зарафшон дарёси
	Қашқадарё 

	Бургут 
	Калхат 
	Лочин 
	Кабутар


“Тўртинчиси ортиқча” номли ўйин жадвали

	Читтак
	Олмахон
	Чумчуқ
	Зағча

	Йўлбарс
	Бўри
	Товушқон
	Мушук

	Ит
	Сигир
	Чўчқа
	Қўй

	Пашша
	Чивин
	Карам капалаги
	Асалари

	Товуқ
	Ўрдак 
	Ғоз
	Какку

	Қарға 
	Жиблажибон
	Қалдирғоч
	Попишак


Ўлкамиз табиати” мавзусида жумбоқли расм

II-БОБ. Табиий географияни ўқитишда муаммоли таълимни уюштириш ва уни амалга ошириш усуллари

2.1. Табиат зоналарини ўрганишда ўқувчилар ижодий фаолиятини шакллантириш

Табиат зоналарини таништиришда таркибига кирувчи чўл, дашт, ўрмон, тундра ва муз табиат зоналари ўрганилади. Бунда табиат зоналар ва уларнинг харитада жойлашиши тўғрисида дастлабки тасаввурлар бериш, чўл тўғрисидаги тушунчани чуқурлаштириш ва кенгайтириш, чўлнинг иқлим ва тупроқ хусусиятлари билан таништириш назарда тутилади.
Бунда жиҳозлар: Ўзбекистоннинг табиий харитаси, табиат зоналари харитаси, қумли ва гилли чўл ландшафтларининг суратлари бўлиши керак.

Ўқитувчи қуйидаги масалалар​нинг ўқувчилар томонидан ўзлаштирилиш даражасини аниқлаш учун уй вазифасини текширади: 1. Қандай харитани табиий харита деб атаймиз? 2. Харитадан эсингизда қолган текислик, тоғлар, денгизлар, кўллар, дарёларни кўрсатинг. 3. Мамлакатимизнинг чегаралари қандай қўриқланади? Уларни табиий харита​дан кўрсатинг, 4. Ўзбекистон ҳудудининг ўлчами қанақа? Унда қайси ҳудудлар жойлашган? Уларни харитадан кўрсатинг. 5. Мамлакати​мизнинг барча ҳудудида табиат шароит бир хилми?  6. Ўзбекистоннинг харитасида - ўз вилоятингизни кўрсатинг.
Табиий зоналар тўғрисида суҳбат бошлаб, ўқитувчи дунёда табиа​ти хилма-хил бўлиши сабабларини: ер юзаси шаклларининг хилма - хиллигини, об-ҳаво шароитларининг ҳар хил бўлишини, Қуёшнинг мамлакат ҳудудини нотекис ёритишини айтади. Табиий шароитлари жиҳатидан ўхшаш айрим ҳудудларни табиат зоналар дейилади. Улар махсус - табиий зоналар харитасида тасвирланади.

Чўл табиатига таснифни ўқитувчи Ўрта Осиёнинг гео​график ҳолати тўғрисида ҳикоя қилиш ва хари​тадан кўрсатиш билан бошлайди, Ўрта Осиё жумҳуриятларини санаб беради ва уларни харитадан кўрсатади. Кейин баъзи чўлларни айтиб ўтади, уларни табиий хари​тадан кўрсатади ва ўқувчилар эътиборини чўлларнинг океанлардан узоқлашганлигига қаратади. Ўқувчилар ўз хариталаридан ўқитувчи айтганларини топадилар. Кейин ўқитувчи Ўзбекистон та​биий харитасидан Қизилқум, Устюрт, Мирзачўл, Қарши чўлини кўрсатади, ўқувчилар эса уларни ўз харитала​ридан топиб, қараб чиқадилар.

Ўқувчиларнинг бу чўл​ларни эсда қолдиришларига зарурат йўқ. Улар агар ўз вилоятлари ҳудудидаги ёки унинг яқинидаги чўлларни харитадан топишга ўргансалар, етарли бўлади. Масалан, Бухоро ва Хоразм вилоятларининг ўқувчилари Қизилқум чўлининг, Сирдарё ва Тошкент вилоятла​рининг ўқувчилари Мирзачўлнинг, Қашқадарё вилоятининг ўқувчилари Қарши чўлининг харитадаги ўрнини билишлари керак. Ўқувчилар ўқитувчи раҳбарлигида Ўзбекистон табиий харитаси бўйича шартли белгилар ёрдамида ўз вилояти ҳудудидаги чўлнинг юзасини таърифлайдилар, дарё ва кўлларини топадилар.

Аввало ўқитувчи: чўл - мамлакатимизнинг энг қурғоқ жойидир, деган таърифни беради, ўқувчилар эса унинг ёрдамида чўлнинг қурғоқ бўлиш сабабларини аниқлайдилар: атмосфера ёғини миқдорининг жуда озлиги; йилнинг кўп вақти давомида Қуёшнинг уфқ тепасида тик туриши; ёзнинг ғоят иосиқлиги; ҳавонинг суткалик ва йиллик ҳароратини анча ўзгариб туриши. Агар ўқувчиларга «чўл» сўзининг маҳаллий маъноси «сувсаган ер» дегани эканлигини тушунтирилса, улар чўл хусусиятларини яхши эслаб қоладилар.

Ўқитувчи қумли ва гилли чўл ландшафтлари тасвирланган суратларни илади ва топшириқ беради: Табиий харитадан  Ўрта Осиё ва Қозоғистон ерлари»нинг юзасини кўриб чиқиш, йирик дарё ва кўлларни топиш ва суратларда тасвирланган чўл табиатига умумий тасниф беришдан иборат.

Харита ва суратлар билан ишлаш ўқувчиларни шундай хулосаларга олиб келади: чўлларнинг юзаси хилма-хил (текислик, дўнглик, тоғлар); бу ерда дарё ва кўллар жуда оз; тупроғи қумли, гилли ва бошқача; ўсимликлари сийрак; асосан ўтсимон ва ҳ.к.

Ўқитувчи учун маълумотлар. «Чўл» номини олган экологик ҳолат ғоят нозик, осон бузулувчан ва катта қийинчилик билан тикланувчандир; Чўллар дунё олимларининг диққатини тобора кўпроқ ўзига тортмоқда. Ер юзасидаги анча ҳудудларнинг чўллашиб бориши экологик кризислардан биридир, инсониятнинг келгуси тараққиёти кўп жиҳатдан унга боғлиқдир. Бу эко​логик кризис бизнинг мамлакатимизга ҳам даҳлдордир.

Ўта (экстремал) экологик ҳолат Ўрта Осиё жумҳуриятларида Орол денгизи районларидаги Сирдарё ва Амударё этакларида ҳам вужудга келди.

Чўл ўзи нима? Географлар, ботаниклар, иқлимшунослар ва бошқа мутахассислар бу таърифга ўз маъноларини киритадилар. Чўлнинг энг ўзига хос белгиси - қурғоқчиллиги (аридлик)дир. Қурғоқлик даражасига қараб чўллар қуйидагича тарзда классификациялаштирилади:

Ўта қуруқ (экстреарид) зона - йиллик ёғин миқдори 100 мм.гача. Эрта баҳорги эфимерларни мустасно қилганда бу ерда доимий ўсимлик қатлами йўқ. Бу ҳақиқий чўл, унда деҳқончилик учун имконият жуда оз.
Қурғоқ (арид) зона - йиллик ёғин миқдори 100-200 мм. Бу ер ўсимликлари кам ва сийрак, суғориладиган деҳқончилик бўлиши мумкин;
Ярим ч ў л - йиллик ёғин миқдори 200-400 мм. Бу ерда узуқ-юлуқ ўт қоплами буталар жамоаси учрайди. Деҳқончилик ва чорвачилик учун имконият ил​гариги зоналарга қараганда анча қулай.

Чўлларнинг ўсимликлари ва ҳайвонлари мавзусида чўлларнинг табиати тўғрисидаги тушунчалар шакллантиришни давом эттириш назарда тутилади.

Жиҳозлари: табиат зоналар харитаси, Ўзбекистоннинг табиий харитаси, «Қумли чўлнинг ўсимлик ва ҳайвонлари», «Гил тупроқли чўлнинг ўсимлиги ва ҳайвонлари» суратлари, тарқатма материаллар, чўл ўсимликларининг гербарий намуналари.

Ўқитувчи ўқувчиларга суратларда тасвирланган 4-5 та ўсимлик турларини кўришни таклиф қилади. Суҳбат жараёнида қум қиёқи, лола, гулсапсар, қандим, саксовулнинг ташқи кўриниши аниқланади. Ўқитувчи чўлларда бир хил ўсимликларни, масалан, гулсапсарни фақат баҳорда, ёмғир ёққан пайтларда кўриш мумкинлигини айтади. Бу ўсимликнинг барглари ва гуллари йирик, гуллагандан кейин уруғли мевалар ҳосил бўлади. Баҳор охирларида ёмғирлар тўхтайди, лола ва гулсапсарнинг барг ва поялари қурийди, уруғлари сочилади ва шамол билан тарқалади. Фақат уларнинг ер ости органлари чуқур тупроқ остида келгуси йилгача сақланади. Бошқа ўсимликлар (масалан саксовул, қандим) ёзги иссиқ бошланса ҳам ҳалок бўлмайди. Ўқитувчи бу ўсимликларда чўлда яшаш учун қандай мосланишлар борлигини гапириб беради. Ўқувчилар эътибори саксовулзорда ўсимликлар бир-биридан анча масофада туришига (сийрак ўрмон) қаратилади. Бу ернинг чуқур қатламларидан керакли миқдордаги сувни олишга имкон беради. Ўқувчилар саксовулни деворий суратдан кўрадилар.

Дарснинг келгуси босқичи-чўл ҳайвонлари: калтакесак ва илонлар (калтакесак, ўқилон), қушлар (илонхўр, лочин, чўл қарғаси), сут эмизувчилар (қўшоёқ, қум товушқони, тулки) тўғрисида ҳикоядир. Ўқитувчи барча чўл ҳайвонларида, танасининг ранги чўл юзасининг ранги билан қўшилаб (қум ёки гил рангига ўхшаб) кетганлигини, уларнинг ҳаммаси иссиқ ва намликнинг етишмаслигига яхши чидай олишини таъкидлайди. Кундузи улар уяларида ёки ўсимлик сояларида яшириниб ётадилар, иссиқдан сақланадилар. Озиқ қидиришга кечқурун ёки барвақт эрта билан чиқадилар.

Ўқитувчи учун маълумотлар. Чўлнинг ўсимлик ва ҳайвонот дунёси, иссиқ иқлим, ҳавонинг қуруқлиги, қум ва гил тупроқлар қуёш ёруғлигининг мўллиги нодир экологик ҳолатни вужудга келтиради. Нодирлик аввало тирик организмларнинг намликни ажратиб олиш, фойдаланиш ва тежашга ҳайратда қоладиган даражада мосланишидадир.

Ҳар бир чўл ўсимлиги ўзининг ҳаёт фаолиятини таъминлаш учун намликни катта масофадан олишга мажбурдир. Ўсимлик қанчалик йирик бўлса, шунчалик унинг сув тўплаш майдони катта бўлади. Чўлларда ўсимлик қопламининг анча сийраклиги шу билан тушунтирилади. Масалан, ўрмон зонасида дарахт ва буталар ўртасидаги оралиқ 1-2 м, ўт ўсимликлар оралиғи 3-5 см.  Чўлларда эса бута ва дарахтлар ораси баъзан ўнларча ва ҳатто юзларча метрга етади. Шундай қилиб, ўсимлик ҳаёти учун сувли майдон вужудга келади, унда ўсимликлар илдизлари билан намликни тортиб олади-лар.

Чўлларнинг барча турлари орасида қумли чўлларда анча қулай сув режими вужудга келади. Бошқа тупроқ турларига қараганда қумларнинг афзаллиги шундаки, улар атмосфера намини кўпроқ тўплайди ва уни буғланишдан сақлайди.

Қумли чўлларнинг ўсимликлари атроф муҳитга хилма - хил мослашганликлари билан фарқланадилар. Қумли чўлларнинг кўпчилик ўтсимон ўсимликлари - эфемерлардир. Бy ўсимликлар асосан кам ҳаракат қумларда яшайдилар, бунда қум заррачалари гумус заррачалари билан бирлашадилар, тупроқ ҳосил бўлишига асос соладилар. Эфемерларнинг тараққиёти асосан баҳорда, атмосфера ёғинлари тушганда ва қумнинг юқори қат​лами етарли намлик сақлаганда боради. Охирги ёмғирлар билан эфемерларнинг тараққиёти тугалланади. Баъзи эфемерларнинг уруғлари кузги ёғингарчиликда униб чиқиши мумкин.

Эфемерлар унча катта бўлмаган бир йиллик кўкатлардир, баландлиги (бўйи) 10-15 см. Улар учун энг қулай бўлган намлик пайтларида бўйи 50-70 см.га етади. Бу ўсимликларнинг илдиз системаси тупроқ юзасидан 10-15 см чуқурда ривожланади. Ўсимликларнинг бу гуруҳига йирик гулли йўнғичқа, ажриқбош, астрагалларнинг ҳар хил бир йиллик турлари ва кўпгина бошқа ўтсимон ўсимликлар киради.

Эфемерлар билан биргаликда (бир жамоада) эфемероидлар ҳам учрайди. Булар кўп йиллик кўкатлардир. Эфемерлар каби улар ҳам фақат баҳорда жадал ривожланади. Эфемерлардан фарқ қилиб, ўсимликларнинг бу гуруҳи вегетация даврида ер ости тўпловчи органлар - пиёз, тугунак, илдиз мевалар ҳосил қиладилар. Эфемероидларнинг йиллик ҳаёт циклида учта давр кузатилади: 1) баҳорги фаол вегетация даври- 1,5-2,5 ой; 2) тупроқ қурғоқчилиги шароитида 5-ой давом этадиган иссиқли тиним даври; 3) жуда қисқа қишки тиним даври; чўлларимизнинг жанубида бу давр кўпинча бўлмайди.

Илоқ - қоракўл қўйлари учун қимматли ем-хашак ўсимлигидир. Ундан кўчма қумларни мустаҳкамлашда ҳам фойдаланилади. Қумли чўлда ёзги-кузги ўт ўсимликлар, масалан, аристиди ёки селин ўсади. Бу бошоқли ўт ўсимлиги қум қиёқ каби қумларни мустаҳкамлайди.
 Селин гуруҳ - гуруҳ бўлиб, чимзор ҳолда ўсади, баъзи жойларда бутун бир колонияни ҳосил қилади. Ер юзасида найга ўхшаш ингичка барглар боғлами кўриниб туради. Бу ўсимликнинг ажойиб хусусияти шундаки, унинг новдалари қум билан кўмилиб қолса, қум остида илдизларнинг янги боғламини, ер юзада эса янги ён новдалар ҳосил қилади. Бу ҳолда ўсимлик икки ярусга эга бўлади. Шамол билан учириб келинган қум қатлами остида бу ўсимлик илдиз ва ер устки новдаларнинг навбатдаги ярусини ҳосил қилади. Бунда пастки ярусдаги илдизлар аста - секин нобуд бўлади.

Ўрта Осиёнинг қумли чўлларида фақат ўт ўсимликларгина эмас, балки буталар ҳам, дарахтлар ҳам ўса​ди. Қумли чўлнинг ўзига хос дарахтларидан бири оқ саксовулдир. У ўз тур номини тана пўстлоғининг ёрқин ранги учун шўрҳокнинг қора саксовулдан фарқ қилган ҳолда олган. Бу баргсиз ўсимликнинг баландлиги 8-9 метр. Унинг вегетацияси февралда, илиқ қишда эса январда бошланади. Бу вақтда ўсимликда кулранг яшил рангли шохчалар ўсиб чиқади, улар барг вазифасини бажаради. Чунончи уларда органик моддалар ҳосил бўлади. Баргларнинг бўлмаслиги-ўсимликнинг намликни тежалишига қаратилган энг муҳим мосланишидир. Нам​ликни ўсимлик катта чуқурликдан олади, шунинг учун ҳам унинг илдизи ерга 10 м. ва ундан ҳам чуқурроқ кириб боради, ён илдизлар зса атрофга 4-5 м.га қадар таралади. Шу сабабли, саксовул ўрмонлари сийрак бўлади. 
Қумли чўлнинг энг кенг тарқалган ўсимлиги - жузғун (қандим)дир. У дарахт ва буталар кўринишида учрайди. Бу ўсимлик ноёб шохшаббага эга, у баргсиз тугунчасимон шохлар ҳосил қилади. Саксовулдаги каби уларда ҳам органик моддалар ҳосил бўлади. Кузда шохчалари тушиб кетади.

Чўлнинг кўпгина бута ўсимликларида намликни ахтариб топиш ва тежашга ажойиб мосланишлар бўлади. Чунончи, астрогалнинг баъзи турлари кучли илдиз системасини ҳосил қилади, шу туфайли у керакли миқдордаги намликни ола олади. Чўлнинг барча бута ўсимликлари намликни юқори даражада тежаш мосланишларига эгадирлар. Чўл ўсимликларининг баъзи турлари, масалан, шувоқ энг қурғоқчилик даврларида баргларини тўкади. Барглар бошқа ўсимликларда ё тангачаларга айланган ёки мўм қопламига эга бўлади.

 
Чўл ўсимликларининг уруғларини тарқалишга мосланиши ҳам жуда ажойибдир. Улардан кўпларининг мевалари шакл жиҳатидан енгил шарчаларни, қанотчани ёки парашютчани эслатади, уларни шамол осонлик билан учириб кетади, қумлар юзасида сирғанади, сакраб-сакраб юради ва узоқ масофаларга олиб кетилади. Уруғлар ёмғирдан кейин бирданига униб чиқади.

Чўлда яшаш шароитининг мушкуллиги – сувнинг йўқлиги, ҳавонинг қуруқлиги, ҳароратнинг кўтарилиб - пасайиб туриши ҳайвонларда қатор мосланишларни ривожлантирди. Чунончи, сувни ахтаришда ҳайвонларга жуда катта масофани босиб ўтишга ёки манбага яқинроқ келиб туришга тўғри келади. Уларнинг баъзилари озиқ таркибидаги намлик билан қаноатланади.

Дашт табиати хусусиятлари билан таништириш жараёни қуйидагиларни назарда тутади. Бунда жиҳозлари: Табиат зоналари ва Ўзбекистон Республикасининг табиий хариталари, дашт, чўл, қора денгиз саҳроларининг ландшафтлари тасвирланган суратлар.

Суҳбат даштнинг табиий шароитларини чўл ва қора денгиз соҳилларининг табиати билан солиштириш асосида тузилади, бу ўқувчиларга фақат билимни яхши ўзлаштириб олишгина эмас, балки илгариги дарслар материалини такрорлашга ҳам имкон беради.

Ўқитувчи табиий зоналари ҳамда табиий хариталаридан даштларнинг географик ҳолатини кўрсатади, ўқувчилар эса ўзларининг харита​ларидан даштларни топадилар, кейин у даштлар қанча миқдорда иссиқлик ва ёруғлик олишини ҳикоя қилади. Ўқувчилар дашт зонасининг жанубий қисмини қуёш деярли мўл, шимолий қисмини оз ёритишини белгилайдилар.

Ўқитувчининг топшириғи билан ўқувчилар даштлар юзасининг харитада шартли ифодаланишини қараб чиқадилар, у тўғрида ҳикоя қиладилар ва дашт юзаси асосан текисликдан иборат деган хулоса чиқарадилар. Кейин ўқитувчи дашт ландшафти тасвирланган суратни илади, ўқувчилар уни таърифлайдилар ва (қилинган хулосанинг тўғрилигига яна бир марта ишонч ҳосил қиладилар.

Ўқитувчи даштларнинг табиий шароитларини чўлларникига ўхшашлигини (қуёш ёруғлиги ва иссиқлигининг мўллиги, ҳавонинг (қуруқлигини) таъкидлайди ва бир вақтнинг ўзида баъзи фарқлар (қишнинг анча давомийлиги ва совуқлиги ёғиннинг кўп миқдорда бўлиши)ни белгилаб ўтади. Дашт зоналари мавзусини ўрганиш декабр ойнинг ўрталарига тўғри келади, шу муносабат билан дашт ўлкасидаги қишнинг об-ҳавоси маълумотларини ўқувчилар Ўзбекистонда қишнинг бошланишини кузатишлари билан таққослашлари ва шу асосда дашт ўлкасининг табиий шароитлари тўғрисида аниқроқ хулосалар чиқаришлари мумкин. Ўқитувчи даштларда ёзда эсадиган иссиқ шамолга – гармселдейилиши ва у билан курашиш усулларига алоҳида эътибор беради. Даштларнинг бошка хусусиятлари - жарларнинг бўлишини белгилаб ўтади ва уларнинг ҳосил бўлиш сабабларига тўхталади: даштларнинг юмшоқ ва бўш тупроқлари ёмғир суви ва қорларнинг эришидан ҳосил бўлган сувлар билан тез ювилиб боради, бу аста - секин жарларнинг ҳосил бўлишига олиб
келади.
j
Суҳбат охирига ўқитувчи ўқувчиларга харита билан мустақил амалий ишлар бажаришни таклиф қилади, бу ишларга йўл-йўриқлар дарсликда келтирилган, иш жараёнида эса даштларнинг географик ҳолати ҳамда юзаси тўғрисида ва шу зонанинг йил фасллари тўғрисида ўйлаб ҳикоя тайёрлашни ҳам таклиф қилади. (17)
Дарс ўрганилганларни умумлаштириш ва қуйидаги хулосани таърифлаш билан тугалланади: даштларни қуёш чўллар каби мўл ёритади, даштлар чўллар каби океанлардан анча узоқда туради, шунинг учун ҳам у ерда ёз иссиқ ва қуруқ бўлади, даштлар чўлларга қа​раганда бир мунча шимолроқда жойлашган, шунинг учун қиш у ерда анча давомли ва совуқ бўлади, ёғинлар эса йил давомида кўпроқ тушади.

Дашт ўсимликлари ва ҳайвонларини таништиришда ўқувчиларни дашт ўсимликлари ва ҳайвонлари хусусиятлари билан чўллар табиатига таққослаган ҳолда таништириш назарда тутилади.
Жиҳозлари: табиат зоналар харитаси, Ўзбекистон Републикасининг табиий харитаси, «Қора тупроқли дашт», «Қуруқ дашт», «Қумли чўл», «Гилли чўл» номли чизмалар, тарқатма материаллар ва дашт ўсимликларининг гербарий намуналари бўлиши мақсадга мувофиқ.

Ўтган дарс маълумотларини такрорлашни қуйидаги саволлар бўйича ўтказиш мумкин? 1. Даштлар Россия ва Ўрта Осиёнинг қайси, қисмида жойлашган? 2. Даштларнинг юзаси қанақа? 3. Дашт ва чўлдаги йил фаслларининг ўхшашлиги нимада? 4. Дашт ва чўлдаги йил фаслларининг фарқи нимада? Бу фарқларни нималар келтириб чиқарган?

Ўқитувчи дашт ва чўл ландшафтларининг чизмаларини илади ва ўқувчиларга уларни кўришни ва у ерда қандай ўсимликлар ўсаётганини айтишни таклиф қилади. Ўқувчилар кўрадилар, кейин даштларда чўлдагидек ўт ўсимликлар ўсишини айтадилар. Қозоғистоннинг қуруқ даштларида ва чўлларида бир хил ўсимликлар: баҳорда - лола, гулсапсар (ирис), бутун йил давомида - янтоқ, шўра ва бошқалар учрайди. Ёзда кўпчилик дашт ўсимликлари чўлдагидек қуриб қолади. Ўқитувчи дашт ва чўл ўсимликларининг ўхшашлигини нима билан тушунтириш мумкин, деган саволга жавоб беришни таклиф қилади.

Ўқувчилар даштлар чўл каби Россиянинг жанубида жойлашганини ва қуёш нурлари билан яхши ёритилишини тушунтирадилар. Даштлар ҳам чўл каби океанлардан узоқда туради. Шунинг учун ҳам у ерда ёзи иссиқ ҳам қуруқ ва асосан ўт ўсимликлар ўсади.

Айтилганларга қўшимча қилиб, ўқитувчи дашт минтақасининг шимоли ва ғарбда ўт ўсимликлар кўпроқ, қалинроқ ва хилма-хил эканлигини айтади. У шу билан тушунтириладики, бу ерда даштлар унумдор тупроқлар билан қопланган. Бундан ташқари дашт ўлкасининг бу қисмида ёғин кўпроқ тушади. Кўкатларнинг даштда мўллиги ўз навбатида қора тупроқ ҳосил бўлишига, имкон туғдиради (ўсимликлар нобуд бўлгандан кейин чириндига айланади). Ҳикоя жараёнида ўқитувчи чалов ва шўрак деган ўсимликларга алоҳида эътибор беради.

Чаловни халқ бекорга даштнинг қироли деб атамаган. Унда иссиқ ва қуруқ даштда яшашга қатор мосланишлар бор. Уларнинг бири: унинг ингичка узун барги найча бўлиб ўралган, у ўсимликнинг сув буғлантиришини камайтиради. Чаловда бошқа ажойиб мосланиш ҳам бор: чаловнинг меваси - донча узун, жуда енгил эгилган патсимон ўсимта билан таъминланган. 
Шўрак (перекати-поле) - бу бир неча дашт ўсимликларининг (етмак, жавдар, қуртэна ва бошқаларнинг) номидир. Уларнинг ўсиш хусусияти шундаки, поялари кўп марта шохланади, ён шохлари бирданига пастга эгилади ва қаттиқ ҳамда қайишқоқ шар ҳосил қилади. Июнь ойининг иссиқ пайтларида бу шарлар сариқ, ҳаворанг, гуллари билан ранг-баранг бўлиб кўринади. Тахминан бир ойдан кейин шохларнинг учида гулнинг ўрнида қуруқ мевалар - кўсакчалар, уларда эса уруғлар етилади. Ўсимлик қурийди, унинг пояси мўртлашади ва шамол таъсирида қарсиллаб синади. Шунда шар -ўсимлик ўз жойидан қўзғалади ва дашт бўйлаб юмалаб,  сакраб - сакраб боради, ёрилган кўсакчалардан биттадан уруғлар тўкилади, улар дашт бўйлаб ва бир - биридан катта масофага тарқалади. Натижада янги майсалар сиқилмайди ва бир - бирларига халақит бермайди. Бундай мосланишлар очиқ дашт кенглигида фақат миллионлаб йиллар давомида вужудга келиши мумкин.

Шундан кейин ўқитувчи ўқувчиларни даштларнинг ҳайвонот дунёси билан таништиришга ўтади. У дашт​ларнинг текис кенглиги чўллардаги каби кемирувчилар, калтакесаклар, илонлар ҳаёти учун қулай эканлигини ҳикоя қилади. Бу ерларда шунингдек, тулкилар, бўрилар, йиртқич қушлар яшайди.    

Ўрмон мамлакатимиз бойлигида ўрмон тўғрисида ўқувчилар тасаввурини аниқлаштириш ва кенгайтириш, табиатнинг турли-туманлиги тўғрисидаги тушунчанинг шакллантирилишини давом эттириш назарда тутилади. Табиат бойликларига оқилона ва эҳтиёткорлик билан муносабатда бўлиш тўғрисидаги ўқувчилар билимини умумлаштириш ҳам зарур ҳисобланади.

Жиҳозлар: табиат зоналар харитаси, Ўзбекистон Републикасининг табиий харитаси; «Қуруқ дашт», «Кучли чўл», «Аралаш ўрмон», «Тайга» суратлари.

Ўрмон бошқа табиий жамоаларга қараганда, болалар учун ҳар ҳолда анча маълум тушунча. Ўрмон — бу бир-бирига яқин ўсадиган жуда кўп дарахтлар йиғиндисидир. 

Суҳбатдан кейин ўқувчилар харита ва суратлар би​лан мустақил иш бажаришга киришадилар. Топшириқ берилади: 1. Табиий зоналар харитасидан ўрмон минтақаларини қараб чиқинг. 2. Ўрмон типидаги ер юзаси шаклларини қараб чиқинг. 3. Қуёшнинг ўрмон минтақасини қандай ёритиши кераклигини ва бу ерда йил фасллари хусусиятла​рини чўл ва даштларга таққослаганда қандай фарқлар белгиланиши мумкинлигини ўйлаб кўринг. 4. Ўрмон минтақасининг ўсимликлари чўл ва даштдан нима би​лан ва нима учун фарқ қилишини айтинг. 5. Ўрмон ўлкаси орқали қандай дарёлар оқишини айтинг.

Мазкур дарсда ўқувчилар дастлабки иқтисодий билимлар оладилар, ўрмонни сақлаб қолишда катталарга ёрдам бериш учун нима қилиш (чиқинди қоғозлар йиғиш, қалам ва дафтарларни тежаб сарф қилиш, яшил кўчатзорларни ҳимоя қилиш) кераклигини айтадилар.

Ўрмон зонасининг ўсимлик ва ҳайвонлари билан ўқувчиларни ўрмон ўлкасининг баъзи ўсимлик ва ҳайвонлари, уларнинг ўрмонда яшашга мослашганликлари билан таништириш назарда тутилади.

Жиҳозлар: табиат зоналари харитаси, Ўзбекистон Републикасининг табиий харитаси: аралаш ўрмон ва тайга тасвирланган суратлар, ўрмонда яшовчи ҳайвонлар, чўл, дашт, қора денгиз соҳиллари тасвирланган чизмалар, ўрмон ўсимликларининг гербарий намуналари бўлиши керак.

Дарс харита бўйича «саёҳат»-ўйин билан бошланади. Маршрутни ўқувчилар олдиндан танлаб олганлар. Уйинни шундай ташкил қилиш керакки, унда ҳамма ўқувчилар фаол қатнашсинлар. Чунончи, бир ўқувчи харитадан маршрутни кўрсатади; бошқаси қайси табиий зоналар бўйича боришни айта​ди; учинчиси керак бўладиган транспорт турларининг номини билдиради; тўртинчиси саёҳат учун қанақа кийимлар керак бўлишини санаб беради ва уларнинг нима учун кераклигини тушунтиради; (қолган ўқувчилар йўлда уларга учрайдиган объектларнинг номларини айтиб беради ва кўрсатиш учун тегишли кўргазмали қуролларни танлайди.

Ўтилганларни такрорлагандан кейин ўқитувчи дарс мавзусини айтади, навбатчи эса парталарга тарқатма материал - аралаш ўрмон ва тайга ўсимликларининг гербарий намуналарини қўйиб чиқади. Ўқувчиларга дарсликда берилгаи йўл - йўриққа асосан амалий иш бажариш таклиф қилинади.

Иш охирида суҳбат жараёнида ўқувчилар ўрмонларда ўсадиган дарахтлар, буталар ва ўт ўсимликлари тўғрисида нимани билиб олганликларини, энди уларга ўрмон ўсимликларининг қайси ўсимликлари таниш ва Ўрта Осиёнинг тоғ ўрмонларида учрашлиги аниқланади. Ўқувчилар заранг, эман, қайин, четан, шилви, наъматак, қизилпоча, мингдевона ва бошқаларнинг номларини айтадилар. Ўқитувчи уларнинг эътиборини ўрмон ўлкасида хушбўй арча ўсишига қаратади. Ўрта Осиёда ўсадиган арча қора денгиз соҳилларида ўсадиган саврнинг янги вакилидир.

Суҳбат жараёнида ўқитувчи болаларга ўқув сурат​лари билан бир қаторда ўрмон тасвирланган суратларининг кўчирма нусхаларини ҳам кўрсатади, ўрмон, ландшафтларининг гўзаллиги узоқ вақтлардан мусаввирларни, шоирларни ажойиб асарлар яратишга илҳомлантириб келади. Ўқув суратлари ўқувчиларни фақат ўрмон зонасида учрайдиган ўсимликлар билан, уларнинг хусу​сиятлари билан, ўрмон ярусининг таққосланиши билан таништиришга имкон беради.

Ўқитувчи ўқувчилар олдига шундай муаммоли савол қўяди: нима учун ўрмон ўлкасида бўйи жуда баланд бўлган баргли ва нинабаргли дарахтлар ўсади. Ўрта Осиё чўлларида (суғорилмайдиган зоналарда) бундай дарахтлар ўса олмайди? Ўқувчилар ҳар хил эҳтимолларни айтадилар, улар орасидан энг тўғрироғи танлаб олинади: намлик миқ​дорининг етарлилиги, ҳароратнинг унча иссиқ бўлмаслиги, ўрмон минтақасининг шимолида эса ёзнинг салқинлиги шулар жумласидандир.

Ўқитувчи тушунтиришни давом эттириб, ўрмон ҳайвонларининг турли-туманлиги, уларнинг яшаш шароити, масалан, дарахтларда яшаши (олмахон ёки бошқа ҳайвон) билан боғлиқ мосланишлари тўғрисида ҳикоя қилади. Ўқувчилар эътиборини мамлакатамизда ўрмонларни муҳофаза қилиш бўйича амалга оширилаётган тадбирларга қаратмоқ лозим. 
Тундра табиатида ўқувчиларга тундра табиатининг хусусиятлари тўғрисида тасаввур бериш, табиатнинг турли-туманлиги тўғрисидаги тушунчани кенгайтириш ва чуқурлаштириш назарда тутилади.

Жиҳозлар: табиат зоналари харитаси, «Қишда тундра», «Езда тундра» суратлари, «Тундра табиати» кинофильми керак бўлади.

Дарс ўтган дарсда ўрганилган материални такрорлаш билан бошланади. Саволлар: 1. Ўрмон ўлкасидаги табиий шароитлар одамлар меҳнатига қандай таъсир кўрсатади? 2. Ўрмон ўлкаси мам​лакатимизнинг бошқа ҳудудларига нималар етказиб беради? 3. Ўрмон ўлкаси мамлакатимизнинг бошқа ҳудудларидан нималар олади? 
Ўқитувчи дарс мавзусини эълон қилади ва ушбу топшириқни бажаришни таклиф қилади: 1.Та​биий ҳамда табиий зоналари хариталаридан тундранинг жойланишини қараб чиқинг. 2. Евросиё табиий харитасидан тундранинг юзасини кўринг ва унинг ҳақида ҳикоя тайёрланг. 3. Евросиё табиий харитасидан тун​дра орқали оқадиган дарёларни топинг, уларнинг қаерларга қуйилишини, қайси табиий зоналар орқали оқишини кўрсатинг.

Ўқувчиларнинг мустақил иши суҳбат билан тугалланади, унинг давомида ўқувчилар қуйидатиларни аниқлайдилар, тундра мамлакатимизнинг узоқ шимолидир. У Шимолий муз океани билан ювилиб туради, тундранинг юзаси асосан текисликдир, тундра орқали йирик тўла сувли дарёлар оқади, улар Шимолий муз океанининг денгизларига қуйилади. Ўқитувчи ўқувчилар эътиборини бу денгизларнинг ёзда ҳам муздан халос бўлолмасликларига қаратади. Сўнгра муз океани сўзининг маъноси аниқланади, унинг тундра табиатига таъсири тўғрисида хулоса чиқарилади. Шундан кейин тундрадаги йил фасллари тўғрисида суҳбат ўтказилади. Ўқитувчи «Қишда тундра»,  «Ёзда тундра» суратларини илади, улар қуйидаги саволларга жавоб беришга ёрдам беради: 1. Тундрада қиш қандай бўлади? Нима учун?. 2. Тундрада ёз қайси хусусиятлари билан фарқ қилади? Нима учун?

Ўқитувчи ўқувчилар жавобини қутб кечаси ва қутб куни тўғрисида, қаттиқ совуқ, шамол ва бўрон тўғрисида, ёғиннинг кам миқдорда ҳамда кўл ва ботқоқликларнинг кўп сонли бўлиши тўғрисидаги ахборотлар би​лан тўлдиради.

Тундра табиати тўғрисида ўқувчилар билимини умум​лаштириш учун «Тундра табиати» кинофильми намойиш қилинади. Шундан кейин тундра қиши ва ёзининг хусусияти тўғрисида, унинг юзаси, тундра табиатига шимолий муз океанининг таъсири тўғрисида суҳбат давом эттирилади.

Тундра ўсимликлари ва ҳайвонларини ўрганишда тундра ўсимликлари ва ҳайвонлари мисолида жонли ва жонсиз табиатнинг алоқасини ўқувчиларга кўрсатиш ва шу асосда табиатнинг турли-туманлиги тўғрисидаги тушунчани чуқурлаштириш назарда тутилади.

Жиҳозлар: табиат зоналар харитаси, Евросиёнинг табиий харитаси, «Ёзда тундра» «Қишда тундра», «Аралаш ўрмон», «Қумли чўл», «Тундра ҳайвонлари» («Ҳайвонот дунёси» сериалидан) суратлари, тарқатма материал (тундра ўсимликларининг гербарий намуналари), «Тундра» диафильми.

Дарс ўтган гал ўзлаштирилган маълумотларни такрорлаш билан бошланади. Саволлар: 1. Тундра қаерда жойлашган? 2. Тундранинг юзаси қа-нақа? 3. Бу ерда қанақа дарёлар оқади? 4. Доимий музлик нима? 5. Тундрада йил фаслларининг хусусият​лари қанақа? Буни нима билан тушунтирилади?

Ўқитувчи синфга «Ёзда тундра» суратини намойиш қилади, баъзи дарахтларга - қутб қайинига, толга, уларнинг ўзига хос ташқи кўринишига эътиборни қаратади. Бу ўсимликларнинг ташқи кўринишини ўрмон минтақасида ўсган шу хилдаги дарахтлар билан таққослашни, уларни «Аралаш ўрмон» суратидан кўрсатишни таклиф қилади. Ўқувчилар тундра дарахтлари паст бўйли, поялари эгри, барглари майда эканлигини белгилайдилар. Ўқитувчи бу ҳодисаларнинг сабабларини тушунтиради: доимий (абадий) музлик қатлами ил​дизларнинг нормал ривожланишини қийинлаштиради, тундранинг музлаган тупроғида озиқ моддалар оз, қиш-даги кучли шамол ўсимликни ерга эгади. Кейин ўқитувчи ўқувчиларга чўл ўсимликларининг қайси хусу​сиятлари билан фарқ қилишларини эслашларини так​лиф қилади. Ўқувчилар саксовул, шувоқ, янтоқда илдизлар ер юзасидаги органларига қараганда бир неча марта узун эканлигини, баргларнинг майдалиги ёки бутунлай йўқлигини. саксовул каби қутб қайини - унча катта бўлмаган, эгри пояли ва шохли дарахт эканлигини белгилайдилар ва чўл ўсимликларида бундай хусусиятларнинг вужудга келиш сабабларини: сувнинг етишмаслиги, қуруқ ва кучли шамоллар, ёзнинг иссиқлигини айтадилар. Ўқитувчининг келгуси саволлари ўқувчиларнинг тундра ва чўл ўсимликларини таққослаш йўли билан ўхшашлик ва фарқларни топишларига, бу ўхшашлик ва фарқлар уларнинг тирик ва ўлик табиат факторлари (ҳаво ва куннинг ҳарорати, сувнинг ортиқчалиги ёки етишмаслиги, кучли шамоллар ва ҳаказолар) билан боғлиқ бўлган ҳаёт шароитлари билан тушунтиришларига, ўсимликларнинг жонсиз табиат би​лан боғлиқлиги ҳақида хулоса чиқаришларига қаратилади.

Муз зонасини ўрганишда ўқувчиларни Шимолий муз океанининг та​биий шароитлари билан таништириш ва шу асосда табиатнинг турли - туманлиги тўғрисидаги тасаввурни чуқурлаштириш назарда тутилади.

Жиҳозлар: табиат зоналари харитаси, Евросиё табиий харитаси, музлик зона ландшафтлари ва ҳайвонларининг суратлари («Евросиё табиати», «Ҳайвонот дунёси» кинофильмлари).

Машғулот бошланишида ўқитувчи тундра зонаси тўғрисидаги ўқувчилар илгариги дарсда ўрганган билимни текширади, кейин ўтилганларни умумлаштиради. Шу мақсадда дарсликнинг «Тундра болалари» мақоласини ўқиш ва қуйидаги саволлар воситасида суҳбат утказиш тавсия қилинади: 1. Буғучилар қанақа ишларни бажарадилар? 2. Буғуларни парвариш қилишда болалар катталарга қандай ёрдам берадилар? 3. Буғучилик билан бошқа табиий зоналарнинг аҳолиси ҳам шуғулланадими? 4. Болалар яна қанақа (меҳнат турларида катталар билан бирга қатнашадилар? 5. Тундрада яшовчилар йил фасллари номларига қанақа  маъно бағишлайдилар? - «Баҳор йилнинг тонги», «Ёз йилнинг ярим куни», «Куз йилнинг кечқуруни», «Қиш йилнинг туни».
Ўқилган мақола таҳлилидан кейин ўқитувчи ўқувчиларга қуйидаги саволларга жавоб беришни таклиф қилади: 1. Тундра аҳолиси меҳнатнинг қайси турлари билан шуғулланади? 2. Тундрада қанақа шаҳарлар қурилган? 3. Тундра шаҳарларининг аҳолиси нима билан шуғулланадилар ?

Дарсликдан ўқилган мақола мазмуни бўйича суҳбат ва илгари ўрганилган маълумотларни такрорлаш ўқитувчи ўқувчиларни қуйидаги умумлаштирувчи хулосаларга олиб келишга имкон беради: Узоқ шимолнинг табиати бошқа зоналари табиатидан анча фарқ қилади, фақат тундрада аҳоли буғучилик билан шуғулланади, мўйнали ҳайвонлар овлаш, балиқ овлаш, фойдали қазилмалар қазиб олиш катта аҳамиятта эга.

Хотимада ўқитувчи ўқувчиларнинг табиий зоналар тўғрисида олган билимларига таяниб, уларни шундай хулосага олиб келади, барча ҳайвон ва ўсимликлар ҳатто энг оғир ҳаёт шароитларида яшашга мослашганлар.

2.2. Ўқувчиларни ер усти тузилиши билан таништиришда ақлий фаолиятни ривожлантириш

Қуруқлик юзасининг шакллари мазусида текисликлар, патқам жойлар, жарликлар, водийлар ва тоғлар каби релъеф шакллари ўрганилади. Шунингдек,  «бўйлама», яъни «тик ҳолат», «кўндаланг ҳолат» ва «қия», яъни «нишаб ҳолат» тушунчалари билан таништирилади. 
Дарс жиҳози: режа ип, сувли графин, пастқам текислик ва баландроқ текисликнинг макети, «Текисликлар ва тоғлар» кинофильми, «Барханлар», «Эчкемар», «Юмалоқбош калтакесак» тасвирланган  расмлар.
Дарс ўтиш жараёнида буюмларнинг тик, кўндаланг ва нишаб ҳолати тўғрисида суҳбат ўтказилади. Бундай суҳбат ўтказиш кейинчалик рельеф тўғрисидаги тушунчани шакллантириш учун за​рур бўлади.
Ўқитувчи болаларга режа ип (учига юк боғланган ип)ни кўрсатиб, ундан қурилишда қандай фойдаланилишини гапириб беради, шунингдек, у гномон (таёқча)ни ўрнатишда ҳам ишлатилишини эслатиб ўтади. Ўқитувчи ярим қилиб сув солинган графинни столга қўйиб, уни ҳар томонга энгаштириб кўради ва ўқувчиларга сув сатҳини кузатишни таклиф этади. Болалар графин ҳар қандай ҳолатда бўлганида ҳам ичидаги сув юзасининг сатҳи бир хилда тураверишини кўрадилар.  Ўқитувчи сув юзаси ҳамиша кўндаланг ҳолатда бўлишини тушунтиради ва синфда кўндаланг ҳолатда турган нарсаларни бирма-бир айтиб беришни таклиф этади. Болалар, пол, шифт, дераза токчаси, стол юзасини кўрсатадилар.

Ўқитувчи ёзув тахтасига тик ва кўндаланг чизиқ чизиб, уларнинг тагига номини ёзиб қўяди. Сўнгра қандай ҳолат нишаб, яъни оғма ҳолат деб аталиши аниқланади. Ўқитувчи қалам, чизғич ва кўрсаткич таёқчани энгаш​тириб, яъни нишаб ҳолатга қўйиб кўрсатади, ёзув тахтасига ҳар хил даражада оғма бўлган бир неча чизиқ чизади ва «кўп нишаб», «кам нишаб», яъни оғиш бурчаги «катта», «кичик» деган тушунчаларни изоҳлаб беради. Болалар нишаб ҳолатда турадиган нарсаларга мисол келтирадилар.

Мамлакатимизнинг турли жойларидаги текисликлар турлича бўлади. Улар, биринчидан, атрофдаги жойдан қанча баландликда бўлиши билан бир-биридан фарқ қилади. Ўқитувчи атрофдаги жойдан бир оз кўтарилиб турган бир текисликнинг макетини ўқувчиларга кўрсатади ва у пасттекислик дейилишини айтади; бошқа бир текислик анчагина кўтарилиб туради, бу баландроқ текисликдир. (Ёзув тахтасига ўқитувчи пастқам те​кислик билан баландроқ текислик (қир)нинг чизмасини чизиб кўрсатади.)

Сўнгра ўқитувчи «Текисликлар ва тоғлар» деган кинофильмнинг биринчи қисмини кўрсатади ва қуйидаги саволлар бўйича суҳбат ўтказади: 1. Ернинг юзаси қандай бўлади? 2. Сиз ер юзасининг қандай хиллари билан танишдингиз? 3. Текисликлар нима? Шундан ке​йин у тушунтиришда давом этади. Текисликлар катта-катта текис жойлардир. Текисликда қайси томонга қарасангиз ҳам, узоқ-узоқлар кўриниб туради. Текислик​лар ё ўт ёки дов-дарахт билан, баъзида эса ўрмон би​лан қопланган бўлади, баъзан бутунлай қум билан қопланган текисликлар ҳам бор. Аммо текисликлар кўпинча шудгор қилиниб, ҳар хил экинлар экилади, боғ-роғлар барпо этилади. Текисликда деҳқончилик қилиш, қишлоқ, шаҳарлар қуриш, йўллар ўтказиш осонроқ. Бироқ жуда ҳам текис жойлар кам учрайди, текисликларда кўпинча кўтарилиб турадиган жойларни учратиш мумкин, булар тепаликлардир.

Сўнгра ўқитувчи Ўзбекистоннинг текисликлари, чўлларнинг тупроқлари, чўллар ҳудудидаги ўсимликлар ва ҳайвонот дунёси тўғрисида сўзлаб беради. Чўллар табиатини акс эттирувчи расмларни кўрсатиб, барханлардаги ўсимликлар билан ҳайвонларнинг ҳаёти, уларнинг иссиқ иқлимга мослашганлиги тўғрисида ту​шунча ҳосил қилиб боради, каврак ўсимлигига, эчкемарлар, юмалоқбош калтакесаклар, жайронлар ҳаётига алоҳида эътибор беради.

Кейин ўқитувчи дарсликдан текисликлар ҳудудида яшайдиган ўсимликлар билан ҳайвонларни кўриб чиқишни таклиф этади. У қаврак ўсимлигининг ташқи кўринишини таърифлаб беради. Қавракнинг бўйи 3 м гача етади. Уруғи униб чиққанидан то гуллагунича 8-9 йил ўтади, у гуллаб, мева тукканидан кейин қуриб қолади. Шунинг учун бу ўсимликни асраш керак. У гил тупроқли чўлларга чирой бериб туради. Жуда шохланиб кетадиган гулли узун, йўғон поясида ўзига хос косачасимон шаклли барглари бўлади.

Ўқитувчи каврак ҳақида дарсликда берилган таърифини ўқиб беради ва: Каврак гулларининг ранги қанақа? Ёнбаргчалар ичида нимани кўриш мумкин? У ерга сув қандай тушиб қолган? деган саволларга жавоб беришни таклиф этади.

Дарснинг якунловчи қисмида ўрганилган материал юзасидан умумлаштирувчи суҳбат ўтказилади: 1. Қай хилдаги юзалар билан танишиб чиқдингиз? Улар қандай ҳолатда? 2. Қандай жой текислик деб аталади? 3. Пастқам текислик билан баландроқ текислик (қир) қандай фарқ қилади? Сўнгра болаларга қалам, чизғич, дафтарни тик, кўндаланг ва нишаб ҳолатга қўйиб кўришни буюради.

Тепаликлар ва жарлар мазусида болаларни тепаликлар ва чуқурликлар, яъни жарлар билан таништириш, жарлар қандай зарар етказишини тушунтириб бериш, жарларга қарши кураш зарурлигини кўрсатиш назарда тутилади

Дарсни жиҳозлашда эса: «Жар», «Жарлар ҳосил бўлиши», «Тепалик» расмлари, «Жарлар, барханлар» кинофильми бўлиши мумкин.

Ўқитувчи «Текисликлар» мавзусини такрорлайди ва расмлардан фойдаланиб, ер юзасининг бошқа шакл​лари билан таништиришда давом этади. У текисликларда баъзан бир оз кўтарилиб турган жойларни учратиш мумкинлиги, булар тепаликлар эканлиги ҳақида сўзлаб беради. Тепаликнинг чўққиси, ёнбағри, этаги (та​ги) рўйи рост кўриниб туради. Тепаликнинг энг баланд жойи чўққисидир. Чўққидан теварак-атроф яхши куриниб туради. Тепаликнинг ёнбағри нишаб бўлади. Ўқитувчи Ўқувчиларни «тик ёнбағир» ва «қия ёнбағир» деган тушунчаларга олиб келади. 
Ўқитувчи ёзув тахтасига тепаликнинг ён томондан кўри​нишини чизиб, қисмларининг номини тагига ёзиб қўяди. Шундан кейин жарлар ва уларнинг ҳосил бўлиши тўғрисида сўзлаб беради. Тоғлар этагида қишда ва баҳорда қор эриган ва жала ёққан вақтда юмшоқ тупроқ сув билан ювилиб кетишига болалар диққатини жалб этади. Тепаликлардан ва ёнбағирлардан шиддат билан сув оқиб тушиб, узунасига кетган чуқурчалар - ариқчалар ҳосил қилади. Ўсимликлар илдизи билан мустаҳкамланмаган бўлса, ариқчаларнинг чети сув билан осонгина ювилиб кетади. Улар аста-секин кенгайиб бораверади. Шундай қилиб, бир неча йилдан кейин кичкина ариқча жарга айланади. Жарларнинг узунли​ги бир неча ўнлаб ва юзлаб, эни эса бир неча ўнлаб метрга етиши мумкин. Жар деворлари тик бўлади. Жарнинг тепаси, қуяри, туби ва ёнбағирлари бўлади. Жарнинг тепаси унинг бошланган жойи бўлса, қуяри охиридир.

Жарлар одамларга кўп зарар етказади. Улар унумдор ерларни емиради, йўллар қурилишига ҳалал бера​ди. Шунинг учун жарларга қарши кураш олиб борилади. Жарларнинг ёнбағрига дарахт ва буталар ўтқазилади, ўт экилади. Жарларнинг бошланиш жойи бетон билан мустаҳкамланади, кўпинча терак ва тол шохларидан девор қилиб, тўсиб қўядилар. Бу ўсимликлар ил​дизи ёнбағирларни мустаҳкамлаб, жарларнинг кенга​йиб бориши олдини олади. Кичикроқ жарларнинг устига тупроқ, тош тўкилади. 

Ўқитувчи ўқувчиларнинг жарлар тўғрисидаги билимини мустаҳкамлаш учун «Жарлар, барханлар» кинофильмини кўрсатади, бу фильмни кўрсатишдан олдин ёзув тахтасига бир нечта савол ёзиб қўяди, Ўқувчилар фильмни кўриб бўлганларидан кейин шу саволларга жавоб беришлари керак: 1. Жарлар қандай ҳосил бўлади?  2. Жарнинг   қандай   қисмларини кўрдингиз? Жарлар халқ хўжалигига қандай зарар етказади? Уларга қарши қандай курашилади?
Сўнгра у қуйидаги саволлар бўйича суҳбат ўтказади: 1. Ўзбекистондаги сертепа тоғ олдилари нима деб аталади? 2. Адирларда одамлар нима билан шуғулланади? 3. Жарлар нима сабабдан ҳосил бўлади?
Ўрганилган маълумот «Жар», «Тепалик» расмлари бўйича умумлаштирилади. Ўқувчиларга қуйидаги саволларга жавоб бериш таклиф этилади. 1. Тепаликнинг қандай қисмлари бор? 2. Тепаликнинг чўққиси нима? 3. Тепаликларнинг қандай ёнбағирлари бўлади? 4. Жар-нинг қандай қисмлари бор? 5. Баҳорда ва ёзда адирларнинг кўриниши қандай ўзгаради?

Тоғларни ўрганишда ўқувчиларнинг тоғларни ер юзасининг бошқа шаклларидан ажратиб турадиган ўзига хос хусусияти тўғрисидаги тушунчасини аниқлаштириш ва тўлдириш назарда тутилади.
Шунингдек, қуйидаги жиҳозлар келтирилади: Ўзбекистон тоғларининг табиати тасвирланган расмлар, тоғ макетлари.

Ўқитувчи узоқдан қараганда тоғлар кўзга қандай кўринишини, уларга чиқиш осон ёки қийинлигини, тоғларнинг ҳар хил баландликларида нималарни кўриш мумкинлигини эслаб кўришни ўқувчиларга таклиф қилади. Болалар ўз қишлоғи, посёлкаси, шаҳарига экскурсияга борганда, шунингдек, ёзги таътил даврида тоғларга борганда (ота-оналари билан бирга, дам олиш зоналарда, оромгоҳлар ва бошқаларда) олган таассуротлари ҳақида сўзлаб берадилар.
Ўқитувчи болаларнинг сўзларини ойдинлаштириб, уларни Ўзбекистонда тоғ тизмалари қандай жойлашганлиги тўғрисидаги маълумот билан тўлдиради ва расмдан тоғ чўққилари, водийлар, даралар, довонларни кўрсатиб, уларнинг номини айтиб беради. Тоғлар тепаликларга қараганда анча баланд бўлишига, тоғларда баланд кў-тарилиб борилган сайин ўсимликлар билан ҳайвонот дунёси ўзгариб боришига, тоғ манзарасининг гўзаллигига, ўсимликлар билан ҳайвонот дунёсининг хўжаликдаги аҳамиятига, Ўзбекистон тоғларининг фауна ва флораси жуда бойлигига болалар диққатини жалб этади.

Тоғлар билан тепаликлар тасвирланган расмларни кўриш вақтида ўқитувчи тоғни тепалик билан таққослаб кўришни таклиф этади. Ҳар бир тоғнинг ҳам, худди тепалик сингари чўққиси, этаги ва ёнбағри бўлади. Тоғлар тепаликлардан анча баланд. Баландлиги 8-10 километрдан ортиқ келадиган тоғлар ҳам бор. Уларнинг узунлиги эса неча юзлаб километр билан ўлчанади.

Тоғнинг энг баланд жойи чуққисидир. Кўпгина чўққилар шу қадар баландки, ҳатто булутлардан юқорида бўлади. Уларнинг кўпчилиги доимий қор ва музликлар билан қопланган. Тоғлар ёнбағрида ўтлар, дарахт ва буталар ўсади. Фақат жуда ҳам тик ёнбағирлар ўсимликсиз бўлади. Тоғлар кетма-кет чўзилиб тоғ тизмаларини ҳосил қилади. Тоғ тизмалари орасида пасайган жойлар бўлади. Бу жойлар водий деб аталади. Тоғ водийлари тоғларда одам яшаши учун энг қулай жой ҳисобланади. Бу жойлардан дарёлар оқиб ўтади. Водийларда одамлар деҳқончилик қилиб, боғ-роғлар барпо қилишади.

Сўнгра ўқувчилар дарсликдаги расмни кўриб чиқиб «Тоғлар» мавзусини ўқишади ва охиридаги саволларга жавоб беришади. Дарс қуйидаги саволлар бўйича умумлаштирилади: 1. Ер юзасининг қандай шаклларини биласиз? 2. Тепа​ликлар тоғлардан нима билан фарқ қилади? 3. Жарлар қандай ҳосил бўлади? 4. Тоғлардаги ўсимликлар текисликлардаги ўсимликлардан нима билан фарқ қилади? 5. Тоғларда қандай ҳайвонлар яшайди? 6. Водийда яшовчи одамлар нима билан шуғулланадилар? 7. Тоғ водийсида яшовчи одамлар шаҳар билан қандай алоқада бўлади? 8. Тоғлардан қандай фойдали қазилмалар қазиб олинади? 9. Сиз яшаб турган вилоятда тоғлар борми? Уларнинг номи нима деб аталади?        

Тоғлар мавзусини ўтганда мактаб атрофи табиатига экскурсияга олиб чиқилса мақсадга мувофиқ бўлади. Бунинг учун планшет, қалам, дафтар, компаслар керак бўлади.

Ўқувчиларнинг олдинги дарсда олган билими асосида амалий иш бажарилади. Бу ишни бажариш вақтида ўқитувчи тепаликлар ва жарлар тўғрисидаги материал қанчалик ўзлаштирилганини текшириб кўради. Амалий иш қуйидаги вазифалардан иборат бўлади: 1) Кўндаланг жойларни топиб, қоғозга чизиб олиш (планшетда); 2) тепаликларни кўриб, уларнинг шакли, баландлиги бир хил ёки бир хил эмаслиги, жойнинг қайси томонида жойлашганини аниқлаш, тепаликнинг ҳамма қисмларини топиш: 3) узоқдан кўриниб турган тоғларни кузатиш, улар қайси томонда ва қандай жойлашганлигини сўзлаб бе​риш.

Республикамизнинг ғарбий қисмида, хусусан, Қорақалпоғистон АР, Хоразм, Навоий, Бухоро вилоятларининг ўқувчилари экскурсия вақтида ўзлари кузатиш имкониятига эга бўлган қолдиқ тоғларни кузатишлари  мумкин.
Ўқитувчи болаларнинг ишини диққат билан кузатиб, унинг бажарилишини текшириб туради, керак бўлганида ёрдамлашади, ишга баҳо қўяди. Сўнгра ўқитувчи болаларни тепаликнинг этагига олиб келади. Болалар тепаликнинг қисмларини яна бир мар​та кўрсатишади. Ўқитувчи тепаликнинг ётиқ ва тик ён-бағрини аниқлашни, кейин эса ётиқ ёнбағрига, сўнгра тик ёнбағрига ўзи билан бирга чиқиб кўришни ўқувчиларга таклиф этади. Болалар ётиқ ёнбағирга чиқишдан кўра, тик ёнбағирга чиқиш анча қийин эканлигини билиб оладилар.
Ўзбекистоннинг тоғ этагидаги адирларда оқар сувлар ювиб кетишидан ҳосил бўлган жарлар жуда кўп. Адирлар заминини ташкил этган соз тупроқ жуда бўш ва юмшоқ жинс бўлиб, уларни вақтинча ва доимий сой сувлари осон ювиб кетади. Ана шундай жойларда ўқувчиларга деярли тик жарларни кўрсатиш керак, бундай жойларда четлари баланд, тик бўлган жарлар ҳам учрайди, у ерларга қушлар (кўкқарға, қалдирғочлар) жу​да кўп уя қуради. Тик жарларнинг баландлиги кўпинча 10 метрга етади ва бундан ортади, шунинг учун бундай жойларда жуда эҳтиёт бўлиш керак.

Экскурсия мавзуни якунлаш билан тугалланади. Болалар ер юзасининг ҳар хил шаклларини кўришганини уларнинг хусусиятларини, ўзлари яшаб турган жойда ер юзасининг қандай шакллари кўпроқ учрашини  сўзлаб берадилар.
2.3. Ўқувчиларни фойдали қазилмалар билан таништиришда муаммоли вазият ташкил этиш

Табиий география таълимида «Фойдали қазилмалар»ни таништиришда аниқ - равшан идрок этиб ўрганиш учун дарс ўтиш жараёнида муаммоли вазиятни ташкил этиш тўғрисида тўхталиб ўтамиз. Ўқувчилар фойдали қазилмаларнинг намуналарини, ўрганилаётган объектларни предмет дарсларда кўриб, фойдали қазилмалар билан таништириладиган бўлса, ана шундагина уларнинг билими бекаму кўст бўлади. Ўқитувчи болалар диққатини шунга қаратиши керакки, уларда ўрганилаётган объект тўғрисида тўғри тушунча ҳосил бўлиши учун улар бу объектни кўриб, ўрганишлари керак. 
Ўқитувчи болаларга фойдали қазилмаларнинг ранги, қаттиқлиги, тузилиши, ҳиди (нефть ҳиди), ялтироқлиги, хиралиги ва бошқаларни аниқлаш вазифасини топшириб, уларнинг кузатув ишларига раҳбарлик қилади. Бунинг учун кулранг ва қизил гранит, кварц, слюда, ҳар хил рангдаги дала шпа​ти, «Фойдали қазилмалар» коллекцияси, Тошкент ва гранитдан ясалган ҳайкаллар қўйилган бошқа шаҳарларнинг кўриниши акс эттирилган ҳар хил рангли расмлар, спирт лампа, қисқич, сувли стакан, мих, гранитли тоғ жинслари емирилишини кўрсатадиган чизмалар, «Дарёнинг тик соҳили» чизмаси.

Дарс ўқувчиларнинг тупроқ қатламлари очилиб қолган жойга илгари экскурсияга борилганда олган билимини қуйидаги саволлар бўйича текшириб кўришдан бош​ланади. 1. Ер юзаси устки қатламининг ранги қандай? 2.Унинг тагида нима бор? 3. Ернинг қайси қатламида ўсимликлар илдизи энг кўп бўлади? 4. Тупроқ қатлами остида нима жойлашган? 5. Ернинг устки қатлами нима учун қора рангда? 6. Чиринди нима?
Суҳбатдан кейин ўқитувчи «Қуруқлик нимадан ташкил топган» мавзусини тушунтиришга киришади. «Дарё​нинг тик соҳили» чизмаси кўрсатилади. Ўқувчиларда чизмадан ер қатламларини кўриб чиқиш таклиф эти​лади. Тупроқ қатлами остида тоғ жинслари жойлашган. Ўқитувчи тузилиши билан таркиби анча бир хил бўлиб, ерда катта-катта жисмлар ҳолида ётадиган моддаларнинг ҳаммаси тоғ жинси деб аталишини тушунтириб беради. Тоғ жинсларининг кўпчилиги қатлам-қатлам бўлиб жойлашади, масалан, қум билан гил шулар жумла-сидандир. Тоғ жинслари илгари асосан тоғлардан олинар эди, уларнинг номи ҳам шунга қараб қўйиларди. Одамга зарур бўлиб, ҳар хил мақсадларда ишлатиладиган тоғ жинслари фойдали қазилмалар деб аталади. 
Ўқитувчи фойдали қазилмаларнинг олиниши ва улардан фойдаланиш тўғрисида қисқача сўзлаб беради. Ўзбекистоннинг ер ости бойликларига катта эътибор бериш за​рур. Фойдали қазилмаларни ўрганиш вақтида уларни қидирувчи мутахассислар - геологлар меҳнатини ҳам алоҳида эслатиб ўтиш керак. Ўқитувчи ҳар қандай тоғ жинси фойдали қазилма бўлиб ҳисобланиши мумкин, ле​кин бунинг бир шарти бор: у одамга керакли, унга фойда берадиган бўлиши керак. Топилган қазилмаларнинг ҳаммаси ҳам дарров фойдали бўлиб қолган эмас. Кўпинча шундай ҳам бўлганки, тоғ жинсларидан баъзилари кераксиз ёки ҳатто зарарли аралашма деб ҳисоблаб келинган. Фойдали қазилмалар қаерда ва қандай ҳосил бўлади? Уларнинг кўпчилиги бундан неча-неча миллион ва неча юз миллион йиллар илгари, суюқланган ҳолда ер бағридан кўтарилиб чиққан моддалар ёки  қайноқ эритмаларнинг совиши натижасида ҳосил бўлган. Нефть, тошкўмир, тоштуз сингари фойдали қазилмалар эса денгизлар, кўллар ва ботқоқликлар тубида ҳосил бўлган.

Ўқитувчи дарсда олдинги экскурсиядан олиб келинган объектлар (катта ва кичик ҳар хил тошлар ва бошқаларни) ўрганилишини тушунтиради. Аввал бу объектлар қаердан топилганини, улар ҳақида болалар нималарни билишларини сўраб кўриши керак. Ўқитувчи ку-затув уюштиради ва материал билан қандай ишлаш кераклигини тушунтириб беради. Шундан кейин қуйидаги вазифалар берилади.

1. Гранитни кўриб чиқиб, унинг ташқи кўринишига (ранги, ялтироқлигига) аҳамият беринг. У нимадан тузилган? Мих ёрдамида унинг бир заррасини бошқасидан ажратиб кўринг. Бунинг иложи йўқ. Зарралари бир-бирига жуда мустаҳкам бириккан. Бу зарралар нима билан фарқ қилади?  (Уларнинг ранги ҳар хил.)

2. Гранитнинг қизил ёки қора рангли заррасини топинг. (Ўқитувчи қатор оралаб ўтиб, болаларнинг ҳаракатини текширади.) Қизил рангли зарраси дала шпати деб аталади. Ўқитувчи «дала шпати» деган сўз бирикмасини ёзув тахтасига ёзиб қўйиб, болаларга уни овоз чиқариб ўқишни таклиф этади. Сўнгра у гранит донадор бўлишини ҳам айтади. Гранитнинг ранги дала шпатининг рангига боғлиқ бўлади. Ўқувчилар гранит намуналарининг рангини аниқлайдилар.
3. Гранитдан рангсиз, деярли тиниқ зарраларни топинг. Бу кварцдир. Дала шпати кварц зарралари орасида бўлади. «Кварц» сўзи ёзув тахтасига ёзиб қўйилади. Ўқувчиларга кварц намуналари тарқатилади. Болалар кварц шиша парчаларига ўхшаб кетишини кўрадилар. Оқ ранг​ли кварц ҳам бўлади.

4. Гранитдан ялтираб турадиган слюда парчаларини топинг. Ўқитувчи оқ ва қора рангли слюда пластинкаларини кўрсатади. Болалар бу фойдали қазилманинг ял​тираб туришини кўрадилар. Ўқитувчи «слюда» сўзини ёзув тахтасига ёзиб қўяди.

5. Гранитнинг таркибий қисмларини ранги ва ялтироқлиги жиҳатидан бир-бирига таққослаб кўринг. Улар​нинг ўхшашлиги нимада? Фарқи-чи?

Ўқитувчи гранитнинг қаттиқлиги, ундан нима мақсадда фойдаланилиши ҳақида сўзлаб беради. Сўнгра у гранитдан ясалган ҳайкаллар, гранит билан безатилган бинолар тасвирланган расмларни кўрсатади. Дарё​лар, анҳорлар четига гранит ётқизилади. 
Ўқитувчи гранит гарчи жуда қаттиқ ва пишиқ тош бўлсада, аста-секин емирилиб бориши ҳақида гапиради. Ўқитувчи гапини тасдиқлаш учун тажриба ўтказади. Ки​чик бир гранит парчасини қисқич билан ушлаб   туриб, спирт лампа алангасида қиздиради. Қизиган гранит пар​часини совуқ сувли банкага туширади. Битта гранит парчасининг ўзини бир неча марта шундай қилиб кўради. Ниҳоят, болалар гранит парчаси чатнаб, майда-майда бўлакларга бўлиниб, синиб тушишини кўрадилар. Ўқитувчи гранитдаги кварц, дала шпати доналари ва слюда пластинкалари қиздирилиб, совитилганда ҳар хил даражада кенгайиб-торайишини тушунтиради. Бунинг нати​жасида гранитда дарз кетган   жойлар, ёриқлар пайдо бўлади, кейин эса у емирилади. Кварц доналаридан қум, майдаланиб, кукун бўлиб кетган дала шпатидан эса гил ҳосил бўлади. Қум билан гилда кўпинча слюда бўлакчалари   учрайди. Булар ҳам гранитнинг емирилишидан тушган. Сув ҳамда шамол қум билан гилни бир неча миллион йиллардан бери тоғ этагидаги ерларга тарқатиб келади. Шунинг учун ҳам қум билан гил табиатда деяр​ли ҳамма жойда учрайди. Сўнгра ўқитувчи гранит қояларининг емирилишини тасвирлайдиган чизмани кўрсатади (тоғ этагида емирилиб тушган ётқизиқлар кўриниб туради); парталарга ўткир қиррали гранит парчала​рини тарқатиб чиқиб, болаларга уларни кўришни таклиф этади. Сўнгра ўқитувчи тоғ дарёси,   қирғоққа   урилиб турган   денгиз   тўлқини расмларини кўрсатади, ўткир қиррали тош парчаларини сув қандай ўзгартириб қўйишини, уларни қай тариқа юмалоқлаб, силлиқлаб  қўйишини сўзлаб беради (болалар сувнинг иши натижасида юмалоқ бўлиб қолган тошларни кўрадилар). 

  
Ўқитувчи Наманган, Самарканд, Чирчиқ яқинидаги гранит қазиб олинадиган жойлар тўғрисида сўзлаб беради. У ўқувчиларнинг гранитнинг таркибий қисмлари, унинг ишлатилиши ва бошқалар тўғрисидаги билимини умумлаштириб, суҳбат ўтказади, кейин эса «Кундалик куза​тиш дафтари»га ёки ижодий ишлар дафтарига қуйидагиларни ёзиб олишни таклиф этади:

Суҳбат давомида ўқувчилар табиатда ҳамма нарса доим ўзгариб туради, ҳатто қаттиқ гранитли тоғлар ҳам вақт ўтиши билан емирилиб, гил билан қумга айлана боради, шамол, сувлар уларни тўплайди, натижада катта-катта қумли чўлларимиз ҳосил бўлади деган хулосага олиб келинади.
Қум ва гил (лой)ни ўрганаётганда тарқатиладиган материаллар - ичига, қум, ҳар хил рангдаги гил солинган қутичалар, сувли стакан (ҳар бир партага алоҳида); фаянс, сопол, чинни идиш намуналари, шиша парчалари, ичига бир хил ҳажмда сув солинган иккита стакан, иккита банка, баравар ҳажмдаги қум ва гил.

Дарс ўтилган мавзуни сўрашдан бошланади: 1. Гра​нит нима? 2. Гранит нимадан таркиб топган? 3. Гранит​нинг хоссалари қанақа? 4. Гранитнинг ранги нималарга боғлиқ? 5. Гранитнинг қандай хоссалари ундан қурилиш​да фойдаланишга имкон беради? 6. Гранит емирилганида қандай қисмларидан қум билан гил ҳосил бўлади?

Ўқитувчи ҳар хил рангдаги гранит намуналари ва унинг таркибий қисмларини: кварц, слюда, дала шпатини столга ёйиб қўяди ва шулардан униси ёки бунисини гранитдан ва алоҳида турган жойидан топиш кераклигини айтади. Уй вазифасини текшириш натижаларини умумлаштириб, ўқувчиларга гранитнинг ҳар бир таркибий қисми емирилганида қандай маҳсулотлар ҳосил бўлишини сўзлаб беришни таклиф қилади.
Сўнгра қуйидаги саволлар бўйича қум ва гил тўғрисида суҳбат ўтказилади: 1. Қумни қаерда учратгансиз? 2. Гилничи? 3. Улар табиатда қандай кўринишда учрайди?, 4. Қум қаерларда ишлатилади? 5. Гилдан қандай фойдаланилади?


Ўқитувчи дарсликда кўрсатилган топшириқ юзасидан амалий иш бажаришни таклиф этади. Қум билан амалий иш бажариш давомида ўқувчилар унинг нимадан иборат эканлигини, қандай хоссалари борлиги​ни аниқлайдилар ва қум жуда майда қум доналаридан иборат, сочилувчан, қаттиқ бўлиши ҳақидаги хулосага келадилар. Сўнгра ўқувчилар гилнинг хоссаларини аниқлаб, гил чанг зарраларидан ташкил топганлигига, ёпишқоқ бўлишига ишонч ҳосил қиладилар; шунинг учун ун​дан ҳар хил шакллар, шарчалар ясаш осон бўлади; гил сувда эримайди, деган хулоса чиқарадилар.

Ўқитувчи қум билан гил тўғрисидаги тушунчаларни чуқурлаштириш ва кенгайтириш учун тажриба ўтказади. Бунинг учун иккита воронка олиб, уларни штативга ўрнатади, ҳар бир воронка тубига кичикроқ пахта бўлагини қўйиб қўяди. Воронканинг бирига ювилган озгина қум, иккинчисига худди ўшанча майдаланган гил солади. Ҳар бир воронкага бир хил ҳажмда сув қуяди. Болалар бу тажрибани кузатиб туриб, сув гилдан аста-секин, қумдан эса жуда тез ўтишини кўрадилар. Сув қумдан яхши сизилиб ўтади, гил эса сувни тутиб қолади, деган хулоса чиқарадилар. Қум-сепиб қўйилган йўлкаларда сув ҳалқоб бўлиб қолмаслигини, гилли йўлкаларда эса ҳалқоб сув анча туриб қолишини ҳам қўшимча қилиб гапирадилар. Охирида ўқитувчи болаларга қум билан гилнинг хоссаларини таърифлаб, уларнинг халқ хўжалигида ишлатилиши тўғрисида сўзлаб беришни топширади.

 
Ўқитувчи қум билан гилдан ишланган буюмларни — сопол, фаянс, чинни идишларни, шиша гулдонларни ва бошқаларни кўрсатади. Сўнгра у бир ўқувчини чақириб, «Қум ва гил» мавзусининг иккинчи қисмини ўқишни таклиф этади, ўқиб чиқилган материал юзаси​дан суҳбат ўтказади.
Ўқитувчи «Қум ва гил»га оид маълумотни умумлаштириб, қизиқарли ва билимни оширадиган қуйидаги саволларни беради:

1. Хўжалигимизда қум жуда кўп жойларда ишлатилади. Қумдан ишланган буюмларни ҳозир шу синфнинг, ўзидан топиб бера оласизми?     

2. Синфдан гилдан фойдаланиб ясалган буюмларни топинг.

3. Қайси иккита энг муҳим қурилиш материали гил​дан олинади?

   4. Нима учун оддий стакан ҳақида у «гранитдан бўлган» деб айтиш мумкин.

5.  Нима учун ликопча ёки пиёла ҳақида улар гранит​нинг «набираси» деб айтиш мумкин?
6. Узоқ вақтгача қаттиқ ёмғир ёғиб, йўллардаги ғилдирак изларининг ҳаммасига сув тўлиб қолди, дейлик. Баъзи йўлларда сув жуда узоқ туриб қолиб, ер лой бўлади,  бошқалари  эса жуда тез  қуриб қолади.   Нима учун шундай?
7.
Ҳайкалтарош ўз асарларининг этюдини ясаётганда гилнинг қайси хоссасидан фойдаланади? Буни қандай билиш мумкин?

8. Қум билан гилнинг хоссаларини ижодий ишлар дафтарига ёзиб олинг.

  Қумнинг хоссалари
  Гилнинг хоссалари
Сочилувчан бўлади.
 Ёпишқоқ бўлади
       ва ҳоказо.
            ва ҳоказо.

 Кальцитлар мавзусини ўтишда тарқатиладиган материаллар - бўр, оҳактош, мармар, кальцитлар коллекцияси, сирка, пи​петка, мармарнинг ишлатилиши тасвирланган расмлар, чизмалар.

Ўқитувчи ўқувчиларга қандай фойдали қазилмаларни билишларини, гранит таркибига нималар киришини, унинг қандай хоссалари борлигини эслаб кўришни так​лиф қилади. Сўнгра у янги мавзуни тушунтиришга ўтади ва бўр, оҳактош, мармар сингари фойдали қазилмалар кальцитларга киришини айтади. Ўқитувчи ўқувчиларга қуйидаги амалий ишларни бажариш таклиф этади.

Болалар кальцитлардан ҳар бирини текшириб кўриб, улар бир-биридан қандай фарқ қилишини гапириб берадилар. Масалан, бўр оқ бўлади, ялтирамайди; оҳактош кулранг, оқ, сариқ (таркибидаги аралашмага қараб), ялтирамайдиган бўлади; мармар оқ, кулранг, қора пушти бўлиб, ялтироқ зарралардан ташкил топган. Ўқитувчи бу зарралар майда ва йирик бўлиши мумкинлиги, шунинг учун йирик ва майда донали мармар фарқ қили​ши ҳақида қўшимча гапириб беради. У мармарнинг ҳар хил турларини кўрсатади. Ўқувчилар мармарнинг синиғини кўриб чиқиб, уни кўпинча қандга ўхшатишади.

Ўқувчилар дарсликда берилган вазифани бажариб бўлганларидан кейин ўқитувчи уларга кальцитни гранитдан фарқ қилишни таклиф этади. Тажриба қилиб кўриш натижасида ўқувчилар: сирка таъсир эт​тирилганида кўпирадиган ва бунда газ ажралиб чиқадиган тошлар кальцитлар деб аталади; сирка таъсирида гранитдан газ ажралмайди деган, хулосага келадилар.

Ўқувчилар ижодий иш дафтарларига қуйидаги ҳулосани чизма тарзида ёзадилар:

Кислота таъсирида кальцитлардан газ ажралиб чиқади. Ўқитувчи кальцит ҳослл бўлиши тўғрисида гапириб, бундан неча-неча миллион йиллар илгари мамлакатимиз ҳудуди денгиз билан қопланганлигини айтиб ўтади. Худди ҳозирги денгизларда бўлганидек, ўша денгизларда ҳам оҳактошдан иборат чиғаноғи бўлган майда ҳайвонлар яшаган. Бу ҳайвонлар нобуд бўлиб, улар​нинг танаси чириган, чиғаноқлари, скелетлари ва устидаги косаси денгиз тубига чўқкан. Улар қават-қават бўлиб, тобора кўпаяверган. Устини қум, гил ва бошқа жинслар қоплаб бораверган. Чиғаноқлар қатлами босилиб қолаверган. Миллион йиллар ўтиб, то денгиз йўқолгунча шу ҳодиса давом этган. Денгиз йўқолганидан кейин унинг ўрнида ўрмонлар, майсазор, далалар, катта-катта дарёлар, пайдо бўлган. Оқ бўр ва бошқа кальцитлар ер тагида қолиб кетаверган. Дарёлар қум ва гилни ювиб кетган жойлардагина оппоқ қатламлар очилиб қолган. Бу қатламлар тиш кукуни тайёрланадиган ва болалар ёзув тахтасига ёзиш учун ишлатадиган бўрнинг ўзи. Ер тагидаги бўр аста-секин ўзгариб, қаттиқ тоғ жинсига, кейинчалик эса мармарга айланган. Бундай ўзгаришлар содир бўлгунча бир неча миллион йил ўтган. Ўзбекистонда Навоий, Самарқанд яқинида ва бошқа жойларда катта-катта мармар конлари бор. Ўқитувчи кальцитларнинг ишлатилиши тўғрисида сўзлаб беради ва расмлар, чизмаларни кўрсатади.

Ўқувчиларга «Кальцитлар» мавзусининг, иккинчи қисмини ўқиб чиқиш таклиф этилади, кейин шу маълумот юзасидан суҳбат ўтказилади ва расмлар ана​лиз қилинади. Дарсда ўрганилган материални умумлаш-тириб, ўқитувчи қуйидаги саволларни беради: 1. Бизни оҳак ўраб   олган деб  айтиш мумкинми? 2.   Дунёдаги барча музейларда, истироҳат боғларида, саройларда, метрода кальцитнинг қайси турини учратиш мумкин? 3. Кальцитнинг қандай турларини била​сиз? 4. Кальцитни бошқа тоғ жинсларидан қандай фарқ қилиш мумкин? 5. Кальцитларнинг қайси бири энг қаттиқ бўлади?

Тошкўмирни ўрганишда тарқатиладиган материаллар-ҳар хил турли тошкўмир, «Тошкўмир маҳсулотлари» коллекцияси, спирт лампа, пинцет, қўнғир кўмир бўлаги, кокс.

Ўтилганлар такрорлаб чиқилганидан кейин ўқитувчи болаларни яна бир фойдали қазилма — тошкўмир билан таништиради. Сўнгра тошкў-мирни оҳактош, гранит билан таққослашга ўтади, улар​нинг ўхшашлиги ва фарқини аниқлайди.

Ўқитувчи тошкўмир ҳосил бўлиши тўғрисида гапирар экан,  тошкўмир ишлаб чиқариш корхоналари учун зарурлиги, иссиқлик билан ишловчи электр станциялар учун муҳимлигини тушунтира​ди. Ҳозир тошкўмир ўрнига газ ишлатилади. Ўқитувчи булар ҳақида сўзлаётганда тошкўмирнинг ҳар хил турларини, унинг ишлатилиши ва ундан олинадиган маҳсулотлар тасвирланган қўлланмалар, коллекцияларни кўрсатади.

Бу мавзуни тушунтиришда, тошкўмир уч ҳолатда - газсимон, қаттиқ ва суюқ ҳолатда ишлатилишини қайд қилиб ўтиш зарур. Чунончи, ёриткич газ ёқилғи сифатида ишлатилади, тошкўмир смоласи бўёқлар, нафталин, пластмассалар, дори моддалар, атирлар, совун, ва​зелин ва бошқа маҳсулотлар олиш учун хомашё бўлиб хизмат қилади.

Ўқувчиларга қўнғир кўмир, тошкўмир ва антрацит тарқатилади. Уларнинг ранги, ялтироқлиги ва қаттиқлиги жиҳатдан олганда ўхшашлиги ва фарқи аниқланади. Сўнгра коксни кўриб чиқиш таклиф этилади. Ўқувчилар кокснинг кўмирдан фарқ қиладиган белгиларини (тўқ кулранг тусда, енгил тузилиши, ғовак-ғовак бўлишини) қайд қиладилар. Ўқитувчи домна печларида руда эритишда коксдан фойдаланилишини тушунтириб беради.

Ўқувчилар ўқитувчининг топшириғига мувофиқ «Тошкўмир» ҳақида маълумотлар ўқийдилар. Кейин янги мавзу юзасидан қуйидаги саволлар бўйича суҳбат ўтказилади: 1. Тошкўмир қандай хоссаларга эга? 2. Тошкўмирнинг қандай тур​ларини биласиз? 3. Ўзбекистондаги тошкўмир конлари қаерларда жойлашган? Сиз яшаб турган жойда-чи? 4.Тошкўмир қандай олинади? 5. Тошкўмир нимадан ҳосил бўлган? 6. Кокс қаерда ишлатилади? 7. Тошкўмирдан қандай фойдали маҳсулот олинади? 

Ўқитувчи дарс охирида болаларга ишга доир қуйидаги вазифаларни беради:

1.
Тошкўмирнинг ҳар бир бўлагида жуда қадимги замонлардаги ҳаёт қолдиқлари сақланиб қолган. Нима учун шундай, тушунтириб беринг. (Тошкўмир бўлакларида баъзан жуда қадим замонларда яшаган ўсимликлар баргининг излари топилади.)

2.
Тошкўмирдан жуда кўп хил дори олинади. Шулардан баъзиларини сиз биларсиз, балки? (Бош оғриганда ичиладиган амидопирин, гриппга қарши ичиладиган ас​пирин; бош айланганда одамга новшадил спирт ҳидлатилади. Буларнинг ҳаммаси тошкўмирни қайта ишлаш йўли билан олинади.)

3. Сиз газлама магазинига кирдингиз, дейлик. Газламаларнинг рангини қаранг, уларга жуда чиройли хилма-хил гуллар босилган. Буларни кўрганда ҳам тошкўмирни эсга олишингиз керак. Нима учун? Бўёқлар ва кўпгина бўёқ моддалар тошкўмирдан олинади.

Нефть ва табиий газни ўрганишда ишлатиладиган жиҳозлар-шишачаларга солинган нефть, қоғоз варақлари, сувли стаканлар, тунука банка, гугурт, «Нефть ва уни ҳайдаш йўли билан олинадиган маҳсулотлар» коллекцияси, «Нефть за нефть маҳсулотлари» чизмаси, табиий газдан олинган маҳсулотлар, бензин солинган шишача, пластмасса буюмлар, сунъий толадан тўқилган газлама, вазелин, парафин.
Дарснинг боришида ўқитувчи ўқувчиларга амалий иш бажаришни таклиф этади. Ўқувчилар уни бажариб бўлганларидан кейин, нефть, тўқ қўнғир рангли мойси​мон суюқлик, ўзига хос ҳиди бор, сувдан енгил, ёнадиган бўлади, деган хулоса чиқариб дафтарларига ёзиб қўядилар.

Ўқитувчи нефть қандай олинишини сўзлаб беради. Нефть олиш учун вишкалар қурилиб, қудуқлар қазилади ва жуда чуқурдан нефтни тортиб олинади. Нефть одамга жуда қадимдан маълум, лекин юз йилча олдин у кенг фойдаланиладиган бўлди. Нефть маҳсулотлари двигателлар, станоклар, машиналар ва механизмлар учун ёнилғи ва мой бўлади. Нефть ва нефть маҳсулотлари бўлмаса, ҳозирги саноат ва қишлоқ хўжалиги тараққий этиши мутлақо мумкин эмас. Самолётлар, тепловозлар,автомобиллар, мотоцикллар, автобуслар, комбайнлар, тракторлар, завод ва фабрикалардаги барча замонавий техника нефтдан олинадиган бензин, керосин ва мойлаш материаллари бўлмаса, кераксиз темир-терсакдек бир нарса бўлиб қолади.

Ўқитувчи ана шуларни сўзлаб берганидан кейин болаларнинг билиш қобилиятини ривожлантирадиган бир қанча саволлар беради:

1. Нефтнинг қайси хоссасидан фойдаланиб, уни ердан тортиб олиниши ва қувурлар орқали оқизилишини ама​лий иш асосида тушунтиринг. (Нефть суюқлик, бу - уни олис масофаларга қувурлар орқали етказишга имкон беради.).

2. Нефть маҳсулотларидан қайси бири далаларимиздаги тракторларии ҳаракатга келтиради? (Керосин.)
3. Нефть маҳсулотларидан қайси бири кийимларимизни куя тушишидан сақлайди? (Нафталин.)
Ўқитувчи «Нефть ва уни ҳайдаш йўли билан олина​диган маҳсулотлар» чизмасини кўрсатиб, нефтдан олинадиган маҳсулотлар: бензин, керосин, мазут, мой​лаш материаллари, вазелин, парафин, асфальт тайёрлашда ишлатиладиган гудрон тўғрисида сўзлаб беради.
Ўқувчилар «Нефть ва табиий газ» бўйича қуйидаги саволларга жавоб беришади: 1. Нефть конлари қаерда бўлади? 2. Нима учун қудуқлар қазилади? 3. Тор​тиб  олинган  нефть  қаерга  юборилади?  Шундан ке​йин ўқитувчи умумлаштирувчи суҳбат ўтказади ва нефть тошкўмирдан нима билан фарқ қилиши; дарёда ўқувчилар нефтнинг қайси хоссалари билан танишиб чиққани шу суҳбат давомида аниқланади. Суҳбат давомида ўқувчиларни нефтдан инсонга зарур талайгина маҳсулотлар олингани учун уни ёнилғи ўрнида ишлатиб, ёқиш ярамайди деган фикрга олиб келиш муҳим. Ҳозирги вақтда нефтдан олинадиган нарсаларнинг ҳаммасини бирма-бир санаб ўтиш қийин. Ундан сунъий озиқ-овқат маҳсулотлари, синтетик толалар ва дори-дармонлар ҳам, пластмассалар билан портловчи моддалар ҳам олинади; ун​дан машиналар двигатели учун керосин ва бензин оли​нади; каучук, совун, атирва бошқа. кўпгина нарсалар тайёрланади. 

Ўқитувчи ўқувчиларни фойдали қазилмалар билан таништиришда давом этар экан, ҳар қайси хонадонда ишлатиладиган табиий газ тўғрисида, табиатдаги газ кон​лари тўғрисида, унинг баъзи жойларда ер юзига чиқиб туриши, ишлатилиши тўғрисида сўзлаб беради. Болаларга газ плиталаридан фойдаланиш қоидаларини тушунтириш зарур. Сўнгра табиий газдан олина​диган маҳсулотлар кўрсатилади.
«Фойдали қазилмалар» бўйича қуйидаги саволлар асосида умумлаштирилади: 1. Фойдали қазилма деб нимага айтилади? 2. Фойдали қазилмаларнинг қандай хилларини биласиз? 3. Сиз яшаб турган жойда қандай фой​дали қазилмалар олинади? 4. Гранит қандай тузилган? 5. Гранитнинг ранги нимага боғлиқ? 6. Халқ хўжалигида гранитдан қандай фойдаланилади? 7. Қум ва гилнинг хоссалари қанақа? 8. Қум билан гилдан халқ хўжалигида қандан фойдаланилади? 9. Уй қуришда қандай фой​дали қазилмалардан фойдаланилади? Метро қуришдачи? Музейларни қуришдачи? 10. Овқат тайёрлашда қандай фойдали қазилма ишлатилади?

2.4. Ўлкамиз сув ҳавзаларини ўрганишда муаммоли вазият уюштириш
Бу мавзу ўлкашунослик материалига, болаларнинг ўзлари яшаб турган жойдаги сув ҳавзалари билан танишлигига асосланиб ўрганилади. Уни ўрганиш жараёнида Ўқувчиларни дарёлар ҳосил бўлиши, дарё, уларнинг қисмлари (мансаби, манбаи, ўзани, ўнг ва чап соҳили) билан, Ўзбекистондаги асосий дарёлар, Орол денгизи, сув ҳавзаларининг ўсимлик ва ҳайвонлари билан, сув ҳавзаларидаги сувни муҳофаза қилиш билан таништириш зарур. Материални тушунтиришда «Булоқлар, жилға ва ирмоқлар», «Дарёлар», «Кўллар ва ботқоқликлар», «Денгиз» деб аталган тўрт қисмдан иборат «Табиатда сув» кинофильмини кўрсатишга катта эътибор бериш ке​рак. «Булоқ ҳосил бўлиши», «Текистликдаги дарё», «Тоғ дарёси», «Ботқоқлик», «Сокин денгиз», «Денгизда бўрон» деб аталган фоторасмлардан ҳам фойдаланиш мум​кин. Ўқувчилар материални яхши ўзлаштириши учун (об-ҳаво қулай бўлса) яқин-атрофдаги сув ҳавзасига (дарё, кўлга) экскурсияга бориш тавсия этилади. Бунинг учун қуйидаги жиҳозлар керак бўлади: планшетлар, тарқатиладиган компаслар, қаламлар.

Экскурсияга боришдан олдин ўқитувчи мактабга яқин жойдаги сув ҳавзалари тўғрисида, мактаб яқинидан қандай дарё (ёки канал, ариқ) оқиб ўтиши, унинг сувидан маҳаллий аҳоли қандай фойдаланиши тўғрисида бола​лар билан суҳбат ўтказади.
Экскурсия жойига борилгандан кейин (дарё ёки ка​нал, анҳор қирғоғига) ўқитувчи сувнинг оқишини кузатишни, у тез ёки секин оқаётганини, лойқа ёки тозалигини, ҳамиша кўп (ёки кам) бўлиш-бўлмаслигини англашни таклиф этади. Ўқувчилар ана шуларни кузатиб, кейин сўзлаб берадилар. Дарё соҳилига экскурсияга борилган бўлса, суҳбат охирида ўқитувчи бизнинг дарёларга сув қаёқдан келишини айтиб беришларини сўрайди. Ўқувчилар ҳар хил фикрларни айтишади. Бу жавоблар орасида тўғрилари ҳам бўлиши мумкин, чунки Ўзбекистонда яшайдиган одамларнинг кўпчилиги бизда дарёлар тоғлардан бошланишини яхши билади.

Ўқитувчи баъзи жавобларнинг тўғрилигини тасдиқлайди ва тоғлардаги музликлар билан - тоғ тепаларидаги қорларда катта сув запаси борлигини сўзлаб беради, дарёнинг манбаи ва мансаби, яъни қуйилиш жойи, ўзани, ўнг ва чап соҳили, ирмоқлари, тоғ дарёларида сув​нинг қандай оқиши тўғрисида тушунча беради. 

Болаларнинг ўқитувчи гапириб бергандан кейин ол​ган билимлари амалий иш вақтида мустаҳкамланади. Улар ўқитувчи рахбарлигида ўнг ва чап соҳилни аниқлашни ўрганадилар, ўзлари яшайдиган қишлоқ ёки шаҳар қайси соҳилда эканлигини билиб оладилар, дарё оқими бўйлаб бир оз масофани ўтиб, унинг бурилган жойларини топадилар ва дарё йўлини чизиб, сув қайси томонга қараб оқишини стрелка билан кўрсатиб қўядилар, ўзлари яшаб турган жойда ирмоқлар бор -йўқлигини аниқлайдилар.

Ўқитувчи халқ хўжалигида сувнинг қандай аҳамияти борлигини сўзлаб беради: ундан қишлоқ хўжалик ишлаб чиқаришида фойдаланилади, у ичилади, хўжалик ва маиший талабларни қондиришда, спорт ва даволаш ишларини ташкил этишда, саноатда, кемасозликда, балиқ хўжалигида кўп ишлатилади.

Ўқитувчи болаларга дарё, сойлар тасвирланган расмни кўришни таклиф қилади ва суҳбат ўтказади; бу суҳбат вақтида болалар ўзлари яшаб турган жойлардаги дарё тўғрисида нималар билишини аниқлаб олади: сиз яшаб турган жойдан ўтадиган дарё қандай аталади? Ун​да балиқ борми? Қандай балиқ? Унга кўприк қурилганми? Сизнинг қишлоғингиз (шаҳрингиз) унинг қайси соҳилида жойлашган?
Сўнгра ўқитувчи расмда жонли ва жонсиз табиатнинг қандай нарсалари тасвирланганини, дарёнинг суви қандайлигини, қайси соҳили ўнг, қайси соҳили чап эканлигини қандай билиш мумкинлигини, соҳилларида қандай ўсимликлар ўсишини сўзлаб беришни таклиф этади. Ўқитувчи ёзув тахтасига дарёнинг чизмасини чизиб, унинг манбаи, қуйилиш жойи, ўзани, ўнг ва чап соҳиллари тўғрисида тушунча беради.
Ўқитувчи «Табиатда сув» кинофильмини кўрсатишдан олдин қуйидаги саволларни ёзув тахтасига ёзиб қўяди: 1.Ерга тушган ёғин-сочин сувлари нима бўлади? 2. Булоқ қандай ҳосил бўлади? 3. Жилға, сой қандай ҳосил бўлади? 4. Дарёнинг ўнг ва чап соҳилини қандай аниқлаш мумкин? 5. Ёмғир бўлиб ёққан сув қисман буғланиб кетади, қисман ерга сингийди, қисман эса паст жойларга тўпланиб, вақтинчалик ариқлар, сойлар ҳосил қилади. Ерга сингиган сув тупроқ зарралари орасида секин силжиб, айрим жойларда тўпланади. Одатда, сув ўтказмайдиган қатлам устида тўпланиб боради, бу қатлам сувли қатлам деб аталади. Сув ўтказмайдиган қатлам нишаб бўлса, сувли қатламдаги сув шу нишаб томонга қараб оқади. Бу ер ости суви оқими очиқ жойга етиб келиши билан ер юзига чиқади ва булоқ ҳосил бўлади. Булоққа кўп ер ости суви келиб турса, ундан пастга сув оқиб тущаверади. Шу тариқа жилға ҳосил бўлади. Жилғалар бир-бири билан қўшилиб сойларни, улар эса дарёларии ҳосил қилади.

Ўқитувчи дарсга якун ясаб, дарёлар ўлкамизга чирой бериб туришини, одамларнинг дам олиш жойи бўлиб ҳисобланишини тушунтириб беради. Оромгоҳларини дарёлар яқинига қуришга ҳаракат қилинади. Дарёлардан балиқ тутилади, юк ташилади.


Болалар дарёларни яхши кўришади-ю, лекин дарёда унинг атрофларида ўзини қандай тутиш кераклигини ҳамиша билишмайди, у ерларда тартиб-интизом қоидаларига ҳамма вақт амал қилишмайди. Дарё, анҳорларни ифлос қилиш, сувга ахлат, овқат қолдиқларини, консерва банкаларини ташлаш мумкин эмаслигини ҳар бир одам ёдда тутиши керак. Дарёларга заҳарли моддалар сепиш, тўкиш мумкин эмас. Бундай қилинадиган бўлса, сув яроқсиз ҳолга келиб, унда яшайдиган ўсимликлар билан ҳайвонлар нобуд бўлади.

      Одамлар барпо этган (сунъий) сув ҳавзалари ва Ўзбекистондаги кўллар мавзусини ўтганда дарс қуйидагича олиб борилиши мумкин.  Ўзбекистон ҳудудини Ўрта Осиёнинг энг йирик дарёлари - Сирдарё билан Амударё кесиб ўтишини ҳамма ўқувчилар билиши керак. Улар бу дарёларнинг қисмларини ажрата оладиган бўлишлари ҳам керак. Дарёларимизнинг ўзига хос хусусиятлари билан батафсил танишиш учун шу дарёларнинг бирини, чунончи, ё ўқувчилар яшаб турган вилоят ҳудудидан оқиб ўтадиган дарёнинг ўзини ё бўлмаса, суғориш системаларини сув билан таъминлайдиган дарёни мисол қилиб кўрсатиш кифоя. Масалан, Фарғона водийси, Сирдарё ва Тошкент вилоятларининг ўқувчилари  Сирдарёнинг хусусиятлари   билан, Сурхондарё, Қашқадарё, Хоразм вилоятларида, Қорақалпоғистон    АРда яшовчи ўқувчилар Амударёнинг хусусиятлари билан танишадилар. Бир қанча жойларда ўқитувчи дарсликда берилган материал ўрнига ўз вилоятидаги бошқа дарёлар тўғрисида, масалан, Чирчиқ, Қашқадарё, Зарафшон, Шеробод дарёлари тўғрисида материал бериши мумкин ва ҳоказо.

Дарс қуйидагича жиҳозланади: «Орол денгизи бўйида», Ўзбекистон балиқлари», «Тоғ дарёси», «Ёмғирлатиб суғориш тизими», «Суғориш тизимининг чизмаси» расмлари бўлиши керак.
Дарс ўқувчиларнинг экскурсияга борилганда ва дарс​ликдан олган билимларини умумлаштириб, қўйидаги саволлар бўйича ўтказиладиган суҳбатдан бошланади: 1. Ўлкамиз дарёлари қаердан бошланади? 2. Дарёнинг манбаи, ўзани, мансаби, яъни қуйилиш жойи деб нимага айтилади? 3. Дарёнинг ўнг ва чап соҳилини қандай аниқлаш мумкин? 4. Вилоятингизда қандай каналлар бор? 5. Улар нима учун барпо этилади?

Сўнгра ўқитувчи дарёлардан бирининг оқими, соҳилларининг ўзига хос хусусиятлари тўғрисида, Орол денгизи-кўли тўғрисида, дарёдан чиқарилган суғориш ка​наллари ва чўл ерларни ўзлаштиришда уларнинг аҳамияти тўғрисида сўзлаб беради. Ўқувчиларнинг диққати гидроэлектростанциялар барпо этиш учун Сирдарёдан фойдаланиш масаласига, Амударёда кемалар қатнови сингари масалаларга жалб этилади. Ўқитувчи расмлар​ни кўрсатиб, ўз сўзини тушунтириб беради. Ўқувчилар расмларни диққат билан кўриб чиқадилар ва мазмунини сўзлаб берадилар.


Ўқувчилар дарсликдан Қ. Муҳаммадийнинг «Мирзачўл» шеърини ўқийдилар ва унга доир топшириқни бажарадилар. Бу шеър анализ қилиб чиқилганидан кейин ўқитувчи Ўзбекистондаги кўллар тўғрисида сўзлашга ўтади. Аввал у Ўзбекистонда кўллар ҳосил бўлиши тўғрисида гапириб, кейин «Орол денгизи бўйида» расмини кўриш​ни таклиф этади, кейин Орол денгизига 40 йил олдин фақат иккита дарё-Сирдарё билан Амударё келиб қуйилганини ту​шунтириб беради. 
Дарс охирида ўқитувчи қуйидаги саволлар бўйича умумлаштирувчи суҳбат ўтказади: 1. Дарёнинг қандай қисмлари бор? 2. Ўзбекистондаги қайси йирик дарёларни биласиз? 3. Қайси сув омборларини биласиз? Улар нима учун барпо этилган? 4. Ўзбекистондаги энг катта кўл қайси? 5. У нима учун денгиз деб аталади? 6. Орол денгизи сувининг сатҳи нима учун пасайиб кетмоқда? 7. Ўзбекистондаги кўпгина дарёларнинг суви нима учун ҳеч қаерга қуйилмай, қумликларга сингиб кетади?

Муаммоли таълимни уюштиришда топишмоқларнинг ҳам аҳамияти катта ва қизиқарли:

Мен бор жойда гул бўлар,                                         
Менсиз гулзор чўл бўлар.

                                             (Сув.)
Ўз-ўзини қувиб келар, 
Ўт, тошларни ювиб келар. 

Етиб боргач далаларга

Жон кирар гул, лолаларга.


                                          (Дарё суви,)
Отаси эгри, боласи чопқир йўрға.

                                          (Дарё.)
Оловсиз қайнаб турар, 
Қўлинг тиқсанг куймайди. 

Кузда ҳам қайнашини 

Ёздагидек қўймайди,

       (Булоқ.)
Болғаси йўқ, болтаси йўқ, 

Дарахтларни урар тўқ-тўқ.

       (Дўл)

Учиб юрар йўқ ҳиди, 

Тутунга ўхшар ҳудди.

Қуёш чиққани замон,

Ундан қолмайди нишон.

      (Туман)

Бурундан ўтиб кўкракка,

Шошилади у қайтмакка.

Ва лекин кўзга кўринмас,

Усиз асло яшаб бўлмас.

                                         (Ҳаво)

Денгизу, дарёда яшар,

Асосан кўкларда кезар.

Зерикса борми, осмондан,

Замин узра қайтиб тушар.

        (Сув)

Ўзи ҳушфеълман, ҳушфеъл,

Мулойим, ҳаммага эл.

Гар истасам доим мен,

Ҳатто тошни янчаман.

         (Сув)

Табиий география дарсларида тест усулидан ҳам кенг фойдаланиш дарс самарадорлигини ошишига олиб келади

1. “Болғаси йўқ, болтаси йўқ, дарахатларни урар тўқ-тўқ” топишмоқнинг жавобини топинг.

А) Дўл.

Б) Қор.

С) Шамол.

Д) Қизилиштон.

2. Флюгер асбобида нима аниқланади?

А) Шамолнинг йўналиши. 

Б) Соянинг узунлиги

С) Қуёшнинг тик туриши.

Д) Шамолнинг тезлиги.

3. Чўкинди жинс. Каолинит, монтмориллонит ва гидрослюда минераллардан иборат. Ер пўстининг 80 % ини, оғирлигининг эса 4 % ини ташкил этувчи минерални аниқланг.

А) Гил.

Б) Шағал.

С) Кальцит.

Д) Қум 

 4. Йилнинг илиқ мавсумларида Фарғона водийсидан Хўжанд дарвозаси орқали эсувчи шамолни белгиланг.

А) Бекабод шамоли.

Б) Бриз шамоли.

С) Қўқон шамоли.

Д) Тоғ-водий шамоли.

5. Қўнғир кўмирга нисбатан тошкўмир фойдалими? Сабаби нима?

А) Ҳа, ундан кокс ажратиб олинади. 
Б) Ҳа, ундан ажралиб чиққан газ фойдали.

С) Йўқ, ундан ажралиб чиққан суюқ моддалар  фойдали эмас.

Д) Йўқ, тез ёниш хусусиятига эга эмас.

6. Ўзбекистон ҳудудида қазиб олинмайдиган қазилма бойлик?

А) Олтин

Б) Кумуш

С) Темир

Д) Алюминий

4. Ўзбекистонда учрамайдиган текислик минтақаси?

А) Чала чўл

Б) Чўл

С) Тундра

Д) Яйлов

Хулоса ва тавсиялар

“Муаммоли” таълим – бу, аввало, табиий география фанида вужудга келган гипотезалар, уларни синаш усуллари, йирик олимлар ва ҳоказо билан, яъни янги илмий билимларни эгаллаш “технологияси” билан ўқувчиларни таништиришдан иборатдир. Юқоридаги тадбирлар таълимнинг барча метод ва воситалари билан амалга оширилиши мумкин.

Муаммоли ўқитишнинг асосий мақсади: таълим олувчининг мазмунли ва изчил билим олишини таъминлаш; муаммо ечимини топиш ва унинг бошқа ечими бўйича ҳам истиқболли режа ишлаб чиқиш; таълим олувчиларни гуруҳ-гуруҳ бўлиб ишлаш ва муаммоли вазиятдан чиқиб кетишга ўргатиш; таълим олувчида шахсий масъулият туйғусини уйғотиш ва мустаҳкамлаш ҳисобланади. 

Бугунги кунда ҳар бир педагог муаммоли таълимни ташкил этиш малакаси ва кўникмасига эга бўлиши, амалиётда муаммоли таълим технологияларидан фойдалана олиши зарур. Муаммоли таълимни амалга оширишда “Қанақа”?, "Нима учун?", "Қандай?", "Балиқ суяги", "6х6х6", "SWOT", “ВВВ”  каби усуллардан фойдаланиш мумкин.
Муаммоли талим жамёнида "Кейс"лардан фойдаланиш катта самарадорликка эришишга ёрдам беради. "Кейс" тушунчаси - ахборот мажмуаси, "Стади" тушунчаси - таълим деган маънони билдиради. Кейс стади - бу амалий вазиятни ёритиш асосида муаммони тушунишга, баҳолашга ва муаммонинг ечимини топишга ёрдам берувчи ахборот мажмуасидир. Бу метод юқори синфлар учун мўлжалланган. 
"Инсерт" ўқиш давомида ўз шахсий тушунишларини фаол кўриб чиқишга ёрдам берувчи кучли усул ҳисобланади. Матнни охиригача ўқиб, ундан ҳеч нарсани эслай олмаслик ҳолати кўпчилик ўқувчиларда учрайди. Матнни ўқиётганда ўқувчи фаоллигини тўплаб туриш учун "инсерт" ёрдам беради. "Инсерт" фикрлар босқичини амалга ошириш, идрок этишда муҳим аҳамиятга эга.

Табиат зоналари мавзусида унинг таркибига кирувчи чўл, дашт, ўрмон, тундра ва муз табиат зоналари ўрганилади. Бунда қайси қисмида жойлашган?, юзаси қанақа?, ўхшашлиги нимада?, фарқи нимада?  нималар келтириб чиқарган? Каби муаммоли саволлардан фойдаланилиб, ёритиб берилган.
Қуруқлик юзасининг шакллари мазусида текисликлар, патқам жойлар, жарликлар, водийлар ва тоғлар каби релъеф шаклларини амалий иш ва экскурция  дарсларида ўрганишда Ернинг юзаси қандай бўлади?, ер юзасининг қандай хиллари билан танишдингиз?, нима учун, қандай тузилган? каби муаммоли саволлар асосида ўрганилган ва очиб берилган.
«Фойдали қазилмалар»ни ўрганишда;  фойдали қазилма нима?,  қандай хилларини биласиз?, қандай фой​дали қазилмалар олинади?, қандай тузилган?, қаерда учратгансиз?,ранги нимага боғлиқ?, қандай фойдаланилади?, хоссалари қанақа? каби саволлар билан суҳбат уюштирилган ва методологияси очиб берилган.
Ер усти сувларини ўрганишда қуйидаги саволлар бўйича умумлаштирувчи суҳбат ўтказади; қандай қисмлари бор?, қайси йирик дарёларни биласиз?, қайси сув омборларини биласиз?, нима учун барпо этилган?, катта кўл қайси?, Ўзбекистондаги кўпгина дарёларнинг суви нима учун ҳеч қаерга қуйилмай, қумликларга сингиб кетади? каби муаммоли саволлар асосида дарс ишланмаси ишлаб чиқилган ва уни ташкил этиш жараёни очиб берилган. 

Хулосаси

Мактабда ўқувчиларнинг ижодий қобилиятларини, билиш қобилиятларини ривожлантириш, мустақил билим олиш йўлларини ўрганиш, эгалланган билим ва кўникмаларни янги шароитда татбиқ эта олиш – муаммоли таълим деб юритила бошланди. “Муаммоли” таълим – бу, аввало, табиий география фанида вужудга келган гипотезалар, уларни синаш усуллари, йирик олимлар ва ҳоказо билан, яъни янги илмий билимларни эгаллаш “технологияси” билан ўқувчиларни таништиришдан иборатдир. Юқоридаги тадбирлар таълимнинг барча метод ва воситалари билан амалга оширилиши мумкин.

Умуман, муаммоли таълим – ўқувчилар онгини ривожлантиришига, самарали фикрлашга, ижодий мустақилликка имкон беради.  Муаммоли таълимда ўқувчилар олдига муайян муаммолар (ҳал қилиниши талаб этиладиган муайян масала, муаммолар) қўйилади, бу муаммоларни ўқувчилар мустақил ҳал этадилар. Шунинг учун бу танланган мавзу ўзининг долзарблигини ифодалаб турибди. 

Ушбу битирув малакавий иш кириш, 2 та боб, тадқиқот ишини амалга ошириш мобайнида ишлаб чиқилган илмий хулоса ва тавсиялар ҳамда фойдаланилган адабиётлар рўйхатидан иборат, иш юксак савияда ёзилган. Кириш қисмида танлаб олинган мавзунинг долзарблиги, тадқиқотнинг илмий жиҳатдан янгилиги асосланган, унинг мақсади ҳамда вазифалари келтирилган. 

Биринчи боб “Ўқувчилар ижодий фаолиятини ташкил қилишда муаммоли таълимнинг зарурати” деб номланган бўлиб, унда мантиқий тафаккурни ривожлантиришда муаммоли таълим методларидан фойдаланиш жараёнлари яъни савол-жавоб усуллари, нима учун саволлари, дидактик карточкалар асосида тузиладиган саволлар, жадваллар усулида суҳбатлар уюштириш жараёнлари атрофлича ёритилиб берилган. 
Иккинчи боб «Табиий географияни ўқитишда муаммоли таълимни уюштириш ва уни амалга ошириш усуллари” деб номланган бўлиб, бунда табиат зоналарини ўрганишда ўқувчилар ижодий ижодий фаолиятини шакллантириш, ўқувчиларни ер усти тузилиши билан таништиришда ақлий фаолиятни ривожлантириш, ўқувчиларни фойдали қазилмалар билан таништиришда муаммоли вазият ташкил этиш  жараёнлари очиб берилган.

А.Қодиров ўз ишини юксак савияда бажарганлиги, битирув малакавий ишнинг амалдаги Низом талабларига тўла жавоб беришини ҳисобга олиб, ДАКдан яхши баҳолашларини сўрайман.
«Экология ва география» 
кафедраси доценти:                                                        Каршибаева Л.К.

Гулистон Давлат Университети 4-курс талабаси А.Қодиров томонидан 5110500-география ўқитиш методикаси йўналиши бўйича бакалавр даражасини олиш учун «Табиий география дарсларида муаммоли таълимдан фойдаланиш методикаси» мавзусидаги битирув малакавий ишига 

Тақриз

Тадқиқий изланиш фаолиятида ўқувчиларнинг билиш фаоллигини ривожлантириш муаммоли ўқитишнинг асосдир. Бу табиий география дарсларга ҳам таалуқлидир, чунки унда тайёр илмий билимларни баён қилиш ва уларни тушунтириш билан бир қаторда манбани муаммоли баён тобора кўпроқ қўлланила бошланади.

Муаммоли ўқитиш ўз ичига олган дарсларда ўқувчиларга янги маълумотларни ўзида сақлаган масалаларни ҳал қилиш таклиф қилинади. Бундан ўқувчиларнинг билимларни ўзлаштириш ва уларни амалда мустақил қўллаш усулларини эгаллашлари кўзда тутилади. Бундай масалалардан билимларни текширишда ўзлаштиришнинг чуқурлиги ва онгликни аниқлаш учун фойдаланилади.

Муаммоли ўқитиш кейинги йилларда психолог олимлар, дидактик методистлар, ижодкор ўқитувчиларнинг эътиборини тобора кўпроқ жалб қилмоқда.  Мазкур тадқиқот ишининг мақсади аниқ қўйилган ва унга мос ҳолда вазифалар белгиланган. Ушбу битирув малакавий иш кириш, 2 та боб, хулоса ва тавсиялар, ҳамда фойдаланилган адабиётлар рўйхатидан иборат бўлиб, ўзига хос тугал илмий иш ҳисобланади. 

Биринчи боб “Ўқувчилар ижодий фаолиятини ташкил қилишда муаммоли таълимнинг зарурати” деб номланган бўлиб, унда мантиқий тафаккурни ривожлантиришда муаммоли таълим методларидан фойдаланиш жараёнлари яъни савол-жавоб усуллари, нима учун саволлари, дидактик карточкалар асосида тузиладиган саволлар, жадваллар усулида суҳбатлар уюштириш жараёнлари атрофлича ёритилиб берилган. 
Иккинчи боб «Табиий географияни ўқитишда муаммоли таълимни уюштириш ва уни амалга ошириш усуллари” деб номланган бўлиб, бунда табиат зоналарини ўрганишда ўқувчилар ижодий ижодий фаолиятини шакллантириш, ўқувчиларни ер усти тузилиши билан таништиришда ақлий фаолиятни ривожлантириш, ўқувчиларни фойдали қазилмалар билан таништиришда муаммоли вазият ташкил этиш  жараёнлари очиб берилган. Шунинг билан бирга дарс жараёнида А.Қодиров яратган муаммоли вазият усулларидан фойдаланилди ва бу усул ўз самарасини берди.
А.Қодиров ўз ишини юксак савияда бажарганлиги, битирув малакавий ишнинг амалдаги Низом талабларига тўла жавоб беради деб ҳисоблайман.

